
INTRODUCIÓN

Contexto internacional: multipolaridade, novas alianzas e soberanía nacional

Pasada xa a crise mundial que trouxo consigo a COVID-19, podemos analizar como esta foi 
utilizada para pór en marcha unha nova política de retrocesos e de ataques contra a clase 
traballadora mediante a aceleración da folla de ruta do capital.

Se na anterior Asemblea Nacional falabamos da perda paulatina de poder da economía esta-
dounidense e a irrupción da China como axente principal á hora de cuestionar e contestar a 
hexemonía do bloque imperialista liderado polos EUA, no contexto actual non só constatamos 
a perda de peso específico da economía estadounidense, senón que agora é fundamental 
incluírmos nesta ecuación outros elementos como a proceso de reforzo e ampliación dos 
BRICS, que os coloca como principal alternativa de forza contra-hexemónica nas próximas 
décadas — especialmente co impulso decidido do Brasil a este espazo desde a chegada de 
Lula da Silva á presidencia. Se ben é certo que é un proceso (así como os diferentes perfís e 
graos de intervención dentro dese espazo) que pode estar suxeito ás dinámicas internas dos 
países membros actuais ou potenciais.

O cuestionamento da unipolaridade mundial e o avance da multipolaridade non é algo novo, 
senón que é unha realidade que se vén forxando desde hai anos. Hoxe a mudanza no balance 
de forzas orientada cara un mundo multipolar semella evidente, do mesmo xeito que tamén 
é indiscutíbel o esforzo do bloque liderado polos EUA por manter a súa hexemonía mundial. 
É así que se abren novas frontes e novos focos de conflito nos cales os EUA, xunto coa UE, 
están provocando un maior empobrecemento das clases populares no seu propio beneficio.

A guerra na Ucraína está a servir como panca para aplicar un marco no que xustificar decisións 
contrarias aos intereses das maiorías sociais e que só ten un fin último, o de reforzar a posición 
dos EUA. Así pois, vivimos dentro dunha guerra híbrida, ou guerra de cuarta xeración, a uns 
niveis aos que nunca se chegara no pasado. Censura de medios de comunicación, criminali-
zación extrema dos discursos non coincidentes co oficial e a creación dun estado de opinión 
que coarta toda capacidade de pensamento crítico e de contraste por parte da poboación 
son só algúns dos exemplos máis gráficos. 

E tamén exemplificador como están reaccionando os medios de comunicación e os diferentes 
gobernos de occidente ante o xenocidio perpetrado por Israel na Palestina, onde se equiparan 
agredidas e agresoras e se tentan branquear ou minimizar os delitos de lesa humanidade e 
os incumprimentos sistemáticos de resolucións da ONU e do dereito internacional que está 
a levar a cabo o estado de Israel. 

Mediante a aplicación desta doutrina do shock é posíbel tomar decisións terríbeis como foi 
a de aumentar o gasto militar dos países membros da OTAN até o 2 % do PIB ou comezar 
unha transición enerxética acelerada e inxusta para despois aceptar os vetos dos EUA á 
compra de enerxía a determinados países. Isto fixo aumentar a dependencia enerxética cara 
aos EUA á vez que estes venden a enerxía á UE cun sobrecusto de até o 40 %. Non debemos 
esquecer tampouco que a orixe da enerxía se atopa nun dos procesos extractivos menos 
ambientalmente sostíbeis como é o fracking. 

Neste contexto é onde se encadran non só a guerra na Ucraína, senón tamén os diferentes 
conflitos e procesos soberanistas que están xurdindo en África, así como por exemplo as 
ameazas contra China por parte dos Estados Unidos, usando o Taiwán como satélite. 

 A ese respecto cómpre destacar especialmente os feitos acontecidos o pasado 7 de outubro 
(denominados diluvio de Al-Aqsa) e o brutal xenocidio do ente sionista de Israel contra a 
poboación do campo de concentración de Gaza. Porén, este novo escenario, marca un fito 
histórico para a resistencia palestina na súa loita de liberación, co apoio dos seus aliados na 
rexión.

O xenocidio que o Estado de Israel está acometendo ten diferentes derivadas, mais todas 
converxen na idea de culminar a expulsión ao pobo palestino das súas terras e que estas 
sexan ocupadas por Israel. 

É así que podemos falar da importancia que o concepto de defensa da soberanía está a ter 
nos distintos conflitos activos no mundo, e como esa defensa da autodeterminación e do 
autogoberno choca frontalmente cos intereses das potencias occidentais. 

A virulencia dos ataques, así como tamén a apoio das principais potencias occidentais non 
é máis que a confirmación da importancia xeoestratéxica de Israel e tamén a confirmación 
da existencia de diferentes bloques e a centralidade que ten hoxe no mundo a soberanía das 
nacións, teñan ou non teñan estado recoñecido de seu. 

Estes detonan unha nova organización de alianzas a nivel mundial, así como tamén demostran 
a importancia que a soberanía nacional, o antiimperialismo e as loitas pola liberación 
nacional están tendo nas nacións sen estado e tamén naquelas nacións que formalmente 
teñen estado máis que non son máis que colonias ou territorios controlados para así facer 
máis sinxelos os procesos extractivos por parte do capital. 

É aquí onde se visibiliza a importancia que as alianzas alternativas aos EUA teñen e van 
ter, posibelmente, de cara ao futuro. Neste caso debemos mencionar o novo impulso que 
están a ter os BRICS, cun peso poboacional e económico moi notábel que pode exercer 
de contrapeso ao vello mundo unipolar. Coa recente chegada de Lula da Silva ao poder no 
Brasil e con China e Rusia sinaladas pola OTAN, no seu último concepto estratéxico, como os 
inimigos a bater, a apertura dos actuais BRICS a outros estados pode rematar de configurar 
un contexto político e económico novo a nivel mundial.

Mentres parece existir un reforzamento de potencias alternativas aos EUA, vemos como 
a Unión Europea continúa cun rol de submisión total a costa do empobrecemento da clase 
traballadora e da perda de posicións a nivel económico. Claros exemplos a nivel económico 
son os de Alemaña e Países Baixos, entrando en recesión técnica neste mesmo ano 2023.
A nivel político podemos observar tamén un retroceso claro en dereitos laborais e 
democráticos así como tamén novos ataques cara á clase traballadora. Falamos pois da 
escalada da ultradereita en Europa, que gaña posicións electorais e mesmo gobernos en 
toda a UE, mais tamén que gaña posicións na batalla das ideas e posicións sociais. Isto non é 
só froito do traballo dos partidos da ultradereita, senón tamén da decepción provocada polo 
fracaso das políticas socialdemócratas, incapaces de mellorar minimamente as condicións 
materiais das clases populares.

No fenómeno do ascenso da ultradereita en Europa, pois, atópase a incapacidade de 
diferentes gobernos de plantarlle cara á axenda dos EUA, á dereitización xeneralizada dos 
espazos políticos e mediáticos e tamén pola non existencia de soberanía nacional de facto, o 
que supedita os intereses dos estados membros a intereses de terceiros, contrarios sempre 
aos intereses das maiorías sociais.

Rachar coa dependencia do Estado español, garantir dereitos para a mocidade galega

No marco estatal cabe destacar a dereitización das forzas políticas a través da aplicación 
de políticas que blindan os recortes aprobados na pasada década polos gobernos do 
Partido Popular. Aí está a reforma das pensións, a non derrogación da Reforma Laboral ou 
o mantemento da Lei Mordaza. As políticas públicas levadas a cabo polo primeiro goberno 
de coalición progresista após a II República, a pesar da imaxe pública proxectada, son 
insuficientes e mesmo fortalecen as estruturas do Réxime do 78, como o non cuestionamen-
to da monarquía- a pesar de atoparse vinculada con varios casos de corrupción e o emérito 
fugado da xustiza- e mesmo o aumento do gasto militar co gallo da conflito na Ucraína, 
apostando, máis unha vez, por alimentar o conflito bélico e non polas vías pacíficas e de 
diálogo, tal e como está a apostar outros Estados que, a pesar de ter gobernos encabezados 
por ideoloxías diferentes, promoven a desescalada do conflito. 

Neste contexto político, só as forzas soberanistas, e nomeadamente o movemento 
nacionalista galego, está a promover con coherencia ideolóxica a súa aposta pola soberanía 
e a superación do marco autonómico actual. A nova esquerda española, disfrazada de 
plurinacional, estase aliñando coas posturas da dereita máis rancia e apostando por unha re-
centralización do Estado a través da aprobación de novas leis que invaden as competencias 
propias das Comunidades Autónomas e atacando o Estatuto de Autonomía propio da 
Galiza. Do mesmo xeito que até o de agora, a situación actual reforza a idea de que a loita 
das nacións sen estado é a principal vía que provocará a ruptura do sistema político español 
a través da contradición nacional entre a soberanía dos pobos e o imperialismo español. 
Pola contra, para paliar estes movementos, as estruturas do Estado continúan a empregar 
as ferramentas habituais: represión e criminalización do nacionalismo, o soberanismo e o 
independentismo; a xudicialización da política; e mesmo a promoción e o impulso de espazos 
ideolóxicos de corte fascista.

Todo isto non fai máis que pór de manifesto que o conxunto das forzas estatais, da ultradereita 
á chamada esquerda, comparten a defensa do réxime do 78 e dun estado absolutamente 
irreformábel que está na base dos problemas estruturais que padece o noso país: a 
meirande parte das decisións que afectan á Galiza tómanse a 600 quilómetros e cunha visión 
completamente afastada da nosa realidade. Decisións que se toman co único obxectivo de 
manter intactos os poderes económicos e políticos ao servizo da oligarquía española, manter 
un control férreo, desde o centro, de toda actividade económica, perpetuando o espolio 
dos nosos recursos e en consecuencia mantendo a práctica inexistencia da tan necesaria 
soberanía nacional.

Reafirmámonos, pois, na necesidade de rachar con este marco e rematar coa dependencia 
do Estado español, sendo conscientes de que neste camiño tamén debemos aproveitar os 
espazos institucionais nos que participamos para tratar de mellorar as condicións de vida 
do pobo galego sen perder de vista o noso obxectivo de creación dunha República Galega 
independente con plena capacidade para decidir por si mesma. Apostamos por un traballo 

militante nas rúas que facilite seguir dando os pasos necesarios cara a este obxectivo e pola 
autoorganización da mocidade no camiño da plena soberanía nacional.



XVII ASEMBLEA NACIONAL

8

TESE POLÍTICA

A situación da mocidade galega no contexto actual

A mocidade galega remata o 2023 nun contexto de maior precariedade e cun futuro cada 
vez máis incerto. A situación socioeconómica global, previamente analizada, vese agravada 
no noso país pola nosa situación de dependencia política, que imposibilita unha economía 
autocentrada e unhas políticas públicas que favorezan o desenvolvemento de sectores 
estratéxicos para a nosa economía e que teñen un impacto extremadamente negativo nas 
condicións de vida da mocidade galega.

A intensa e planificada ofensiva contra a Galiza, a nosa economía, os nosos sinais de 
identidade e as clases populares empeorou considerabelmente as nosas condicións de vida, 
como país en xeral e como mocidade en particular. Fronte a esta situación, o papel de Galiza 
Nova como organización xuvenil debe pular por frear e reverter a situación de emerxencia 
que vivimos a mocidade galega: desemprego, falta de vivenda, emigración, desgaleguiza-
ción, desmantelamento dos servizos públicos ou retrocesos en materia de dereitos sociais.
A continuación, analízase con máis detalle a situación en que a mocidade galega nos atopamos 
actualmente, así como as liñas de actuación que desenvolveremos como organización para 
defender políticas destinadas á mocidade e que se enmarcan claramente na alternativa de 
ruptura e soberanía que defendemos para a Galiza.

A carestía da vida: do emprego precario á falta de vivenda digna

A taxa de actividade xuvenil na Galiza na actualidade é do 46,1 % (14,7 puntos porcentuais 
menos ca en 2009) mentres que a taxa de ocupación da mocidade é do 37,2 % (9,1 puntos 
porcentuais menos). Ademais, en xaneiro de 2023 ascendía a 83 000 o número de mozas 
e mozos que, malia teren un emprego, non podían permitirse independizarse e comezar a 
desenvolver os seus proxectos de vida, deixando a taxa de emancipación xuvenil nun escaso 
15 % a finais de 2021.

Desde o inicio do goberno do Partido Popular na Xunta da Galiza no ano 2009 até a 
actualidade, o número de mocidade en idade activa – de 16 a 35 anos – pasou de 655 700 a 453 
600, é dicir, hai actualmente 135 363 mozas menos en idade de traballar no noso país. Unha 
expulsión continuada de mocidade formada e capacitada que ten consecuencias sociais e 
económicas, nun contexto de crise industrial, laboral e demográfica como nunca viviu este 
país. A chamada “fuga de talento” supón deixar de crear unhas 315 empresas e unha perda 
de entre 178 e 311,5 millóns de euros menos ao ano derivados dos custos de formación dunha 
mocidade á que se lle nega a posibilidade de aportar valor ao noso país tanto social como 
economicamente, segundo datos do Foro Económico da Galiza.

Estes alarmantes datos débense ás cada vez maiores dificultades de acceso a un emprego 
digno, lonxe da inseguridade, a incerteza, a temporalidade e a falta de garantías a longo prazo 
que oferta o actual mercado laboral. Deste xeito, perpetúase a imposibilidade de acadar 
unha independencia económica de facto, o que impide que a mocidade poida pór en marcha 
os seus proxectos vitais e asegurar un futuro de seu.

A razón de ser desta realidade radica principalmente na falta de interese dos gobernos 
galego e estatal por impulsaren medidas estruturais que melloren as condicións laborais da 
mocidade galega, aínda sendo conscientes de que estas non poden eliminar a explotación 
intrínseca do capitalismo e, no noso caso, á pertenza ao Estado español. Os efectos da 
pandemia da COVID-19, que agravaron aínda máis esta situación, seguen vixentes a día de 
hoxe e súmaselle o efecto da chamada crise de prezos que agravou aínda máis as nosas 
condicións de vida. Neste contexto, o chamado goberno máis progresista da historia apostou 
por aprobar -co apoio de forzas neoliberais e o beneplácito da patronal- unha reforma laboral 
que perpetúa as reformas do 2010 e do 2012, que non avanza en dereitos reais para a clase 
traballadora e que serve para fortalecer as nefastas políticas de emprego da Xunta da Galiza 
do Partido Popular. Esta reforma laboral, ademais, regula a existencia dos contratos fixos 
descontinuos, o que falsea os datos de temporalidade laboral, que afecta nomeadamente 
a mocidade, pero que non deixan de ser outra forma máis de precarización do traballo e de 
regulación do traballo temporal.

Outra das cuestións fundamentais que explica a falta de oportunidades para a mocidade e 
a nosa situación precaria é a diferenza salarial existente entre as menores de 35 anos e as 
maiores de 35 anos. O salario medio anual das primeiras é de menos de 18 200 €, mentres 
que no resto de idades ascende a case 23 000 €, o que supón unha percepción dun 20,5 % 
menos do salario para as persoas mozas con respecto ao resto. Cabe destacar en concreto 
a situación das persoas bolseiras, que desenvolven funcións laborais do mesmo xeito que o 
resto de persoal mais non en pé de igualdade, ao non estar garantidos todos os seus dereitos 
laborais (horas remuneradas, xornada completa, etc), esta situación afecta nomeadamente 
ás persoas mozas, pois son as que máis contratos de formación teñen, e polo tanto á súa 
calidade de vida.

Ademais, está xa completamente normalizado o fenómeno do teletraballo cuxos efectos, 
tanto a nivel individual (efectos sobre a saúde física e mental das traballadoras, aumento da 
explotación ou maior carga de traballo) como a nivel colectivo (fomento do individualismo, 
perda de asociacionismo etc.), fan que se sitúe como unha forma máis de explotación na que 
é necesario pór o foco.

Hai outro factor determinante que impide a emancipación da mocidade galega: o acceso 
imposíbel a unha vivenda digna. Son varios os informes, das máis diversas procedencias 
(Banco de España, INE, IGE, entidades sociais etc.), que evidencian a dificultade do acceso á 
vivenda que temos a mocidade galega a día de hoxe e que deixa en evidencia a existencia de 
problemas sistémicos. Na actualidade, de media, unha moza galega que desexe independizar-
se gasta un 60 % do seu soldo en poder facelo, o cal perpetúa a baixa taxa de emancipación 
xuvenil, que está tan só no 15 %. Por outra banda, existen no país máis de 300 000 vivendas 
baleiras, na súa maioría en mans de entidades bancarias, mentres que atopar unha vivenda 
en alugueiro é unha tarefa cada vez máis complicada.

De novo, estes datos teñen a súa razón de ser na falta de vontade e na falta de políticas 
estruturais que garantan o acceso á vivenda para a mocidade. Nos últimos anos vimos, 
ademais, a consolidación dun proceso de xentrificación nas grandes cidades e vilas turísticas 
que, ligado á proliferación masiva de alugueiros vacacionais, fan que a oferta de vivenda 
en réxime de aluguer caia de xeito considerábel e os prezos dos alugueiros aumenten até 
cotas completamente inaccesíbeis para a mocidade galega. Fronte a isto, as medidas que 
chegan nomeadamente desde o goberno do Estado, ou que directamente non chegan desde 

o goberno da Xunta, son “parches” que, a pesar de ser entendidos como medidas positivas, 
non propoñen unha solución real ao problema nin frean a especulación inmobiliaria.
A aprobación de medidas como o bono de axuda ao aluguer, ao que tan só puido acollerse 
un 1,7 % da mocidade emancipada, ou a primeira lei de vivenda do Estado poden supor 
boas ferramentas de xeito puntual mais sabemos que non poden ser a base dunha solución 
efectiva e duradeira que precisa de vontade e valentía para garantir a vivenda digna para a 
mocidade galega.

A privatización dos servizos públicos

Nos últimos anos vimos atendendo a un recorte continuado do financiamento aos servizos 
públicos, tanto desde o goberno central como desde o goberno da Xunta, favorecendo o des-
mantelamento e privatización de servizos básicos que son dereitos fundamentais como a 
sanidade, a educación ou mesmo a mobilidade.

Logo de anos sufrindo recortes e precarización por parte do Partido Popular, a sanidade 
pública galega vive unha situación límite, afectada profundamente pola pandemia. Lonxe de 
reaccionar, o goberno da Xunta continúa sen reforzar o sistema sanitario e afonda no des-
mantelamento á Atención Primaria, negando o noso dereito á saúde e acabando con servizos 
fundamentais. Un financiamento do 14 % en gasto sanitario fronte ao 25 % recomendado, a 
negación de pór en marcha o Plan Extraordinario Urxente para solucionar a falta de persoal 
sanitario e o fomento da privatización sanitaria son só algunhas das causas que están 
levando ao sistema sanitario público galego a unha situación extrema.

Primeiro, a crise sanitaria e, a continuación, o reforzamento da crise capitalista que 
estabamos a vivir tiveron e teñen efectos nocivos na saúde mental e física da mocidade 
galega, polo que urxe ter un sistema sanitario público con maior dotación de recursos neste 
incremento de malestar xeracional. Na actualidade, o noso país conta cunha media de 3’5 
psicólogas clínicas por cada 10 000 habitantes, mentres que a media é de 18 nos países da UE 
e de 26 nos da OCDE, con listas de espera de meses para a primeira consulta especializada.
A falta de recursos na sanidade pública leva irremediabelmente a buscar alternativas 
na privada, facendo así que só as persoas cunha boa situación económica poidan ter un 
tratamento axeitado e incrementando as desigualdades das clases populares. Esta situación 
límite levou a comezos de 2023 a unha das maiores mobilizacións na sociedade galega nos 
últimos 20 anos e á presentación dunha das ILP cun maior número de sinaturas recollidas e 
que foi contrarrestada cunha potente campaña do Partido Popular -culpábel desta situación- 
delegando a culpa no goberno central.

No caso do ensino, tamén está vixente o modelo privatizador da Xunta do PP, que 
recortou en 868 o número de docentes en 2022, aumentou nun 2’51 % o financiamento ao 
ensino concertado mentres que só nun 2’03 % ao público e consolidou a implantación da 
Universidade Privada de ABANCA, que empeora o Sistema Universitario Galego ao dotalo 
de menor financiamento, xerar competencia desleal coa oferta da universidade pública 
ou provocar un éxodo de profesorado cara a universidade privada pola existencia dunhas 
mellores condicións laborais. A acción privatizadora da Xunta no ensino vese tamén na 
Formación Profesional, cunha maior oferta de ciclos formativos en centros concertados, 
mentres elimina sen previo aviso a presencialidade ou a oferta de ciclos nos centros públicos.
Cabe destacar ademais como as políticas en materia de educación que se desenvolven 
desde o Estado seguen sen atender a realidade educativa galega e abren as portas a unha 

maior privatización do sistema educativo, atentando contra un ensino público e de calidade.  
Por unha banda, asistimos á aprobación da LOMLOE, unha lei que, se ben supón avances 
con respecto á LOMCE, continúa sen colocar o foco na construción dunha sociedade crítica, 
libre e capaz de organizarse colectivamente, senón que perpetúa un ensino baseado na 
reprodución acrítica de información e na fabricación de man de obra para o grande capital. 
Paralelamente, desbota, máis unha vez, pór fin aos centros concertados, que naceron como 
medida excepcional e cuxo financiamento debería ir destinado á creación dunha rede de 
centros públicos de calidade e suficientemente dotados de recursos á vez que se avanza de 
maneira efectiva nun ensino feminista e na atención á diversidade. O mesmo acontece cos 
centros privados, que afondan nas desigualdades de clase e cuxo principal obxectivo non é 
a formación, senón o lucro dunhas poucas empresas. Tamén, a aprobación da nova lei de FP 
que trae consigo a consolidación do modelo Dual, convertendo as estudantes en man de obra 
barata para satisfacer os intereses do mercado, reducindo os dereitos das estudantes en 
prácticas, dándolle máis poder ás empresas na avaliación e abrindo a porta para que estas 
poidan impartir títulos oficiais, todo isto sen contar practicamente co profesorado. Pola 
outra, a aprobación da LOSU déixanos unha universidade máis antidemocrática e opaca, 
igualando en dereitos ás universidades públicas coas privadas sen esixir os mesmos deberes 
e permitindo a intromisión da empresa privada na universidade pública. Unha lei que atenta 
contra a auto-organización do estudantado galego, creando organismos dependentes da 
universidade que suplantan ás organizacións do movemento estudantil e nas que recaen 
dereitos colectivos como a convocatoria de folgas ou paros académicos. Ademais, é unha lei 
que non atende cuestións fundamentais como a defensa da nosa lingua, a remuneración das 
prácticas, ou o acceso á universidade. 

En definitiva, temos, por un lado, un PP na Xunta da Galiza cada vez máis ultra, que ataca cons-
tantemente a educación pública do noso país: recortes, desgaleguización, privatización.... 
E, polo outro, temos no Estado o goberno “máis progresista da historia” perpetuando un 
modelo clasista que camiña cara á privatización da toda a educación, incapaz de avanzar en 
normativas que favorezan un ensino público e de calidade.

A mocidade galega, así como a sociedade no seu conxunto, temos dereito a ter un transporte 
e unhas infraestruturas públicas que garantan a vertebración do noso país e non só a conexión 
coa metrópole. O déficit histórico en materia de infraestruturas responde a unha inacción 
constante e planificada por parte dos partidos españolistas que ocuparon, alternadamente, 
o goberno central do Estado. Tanto o Partido Popular como o PSOE obviaron as competencias 
para a Galiza en materia de infraestruturas. Estas tampouco foron solicitadas pola Xunta 
da Galiza do Partido Popular que en ningún momento gobernou para vertebrar este país, só 
para paralizalo por completo. O modelo actual está caduco e, ademais, non atende ás ca-
racterísticas a hora de habitar o país ou das relacións socioeconómicas entre as diferentes 
vilas e cidades. As administracións potencian un modelo que obriga á cidadanía a depender 
do vehículo privado, facendo que no contexto económico actual as galegas suframos con 
máis intensidade esta crise, nomeadamente a mocidade e as persoas con menos recursos, e 
eliminando a posibilidade dun transporte máis ecolóxico e comprometido co medio.

No relativo ao ferrocarril, ademais de ter liñas completamente desmanteladas e mesmo 
sen modernizar desde hai máis de 100 anos, o servizo que oferta o Goberno do Estado 
obedece a unha lóxica centralista, estabelecendo horarios, frecuencias e billetes para cubrir 
necesidades non galegas na rede de alta velocidade. Non esquecemos tampouco o papel 
do PSOE durante a pandemia, cando suprimiu moitas das frecuencias de Avant e media 
distancia e que tres anos despois non se volveron restablecer. Todo apunta a que a intención 

do Estado español é deixar morrer as liñas de servizo público -tal e como desmantelaron o 
servizo rexional na meirande parte do país- e priorizar as de maior prezo ou, como moito, as 
que unen as principais cidades da Galiza, condicionando a conexión interna e a vertebración 
do noso país. Isto ratifica a non vontade por parte do goberno central de pór en marcha 
os investimentos en modernización das liñas que o BNG e a sociedade galega levan anos 
reclamando.

Situación similar é a que acontece no transporte por estrada co sucesivo desmantelamento 
dos servizos. O mapa de liñas dependentes do Estado ameazan o recorte de paradas no 
interior da Galiza, aludindo á pouca afluencia de usuarios, primando nos seus criterios o 
número de persoas antes que concibir este servizo como de obriga pública.

O mesmo acontece nas liñas interurbanas de competencia galega. Alén dos anuncios e 
medidas impulsadas pola Xunta da Galiza nos últimos anos -recuperando, por exemplo, 
algunha das liñas nocturnas ou a gratuidade das viaxes en transporte público interurbano 
para os menores de 21 anos-, continúa a redución de horarios e frecuencias, mesmo a 
eliminación de determinados traxectos. As conexións, relativamente boas no Eixo Atlántico 
mais pésimas nas zonas do rural e o interior do país, contribúen ao uso do vehículo privado e 
mesmo ao despoboamento das zonas con menos actividade produtiva, co consecuentemen-
te illamento destas.

Neste senso, a dualidade Xunta-Monbus mantivo a súa relación de simbiose económica. 
Se ben xa tiñamos denunciado o monopolio de concesións que outorga a xunta a Monbus a 
cambio de favores económicos por parte da empresa, agora, coa vontade de boicot ao estado, 
a Xunta promoveu un financiamento extraordinario nos traxectos que partillaban co tren. 
Así, mantense o modelo de favor para o lobby do transporte, ineficiente e que non responde 
á realidade galega, mais si útil politicamente ao Partido Popular en casos de competencia de 
axenda política contra o goberno central. De igual forma, os servizos fornecidos por Monbus 
e demais empresas afíns á Xunta foron degradando a súa calidade, ao tornaren frecuentes 
os atrasos con respecto aos horarios establecidos, ao non garantiren un número de vagas 
suficientes para as usuarias demandantes e ao priorizar ás persoas con billete; o que 
favorece a primacía das turistas fronte ás usuarias frecuentes, que habitualmente contan 
con tarxeta de transporte público.

En canto ás infraestruturas, a Galiza continúa a estar discriminada posuíndo dúas das 
autoestradas máis caras do Estado español: a AP-9 e a AP-53. A primeira, a autoestrada 
do Atlántico, a pesar de que a súa concesión tiña que ter rematado en 2023, continúa a ser 
de pago e de titularidade estatal. Os sucesivos gobernos do Estado, primeiro do PSOE con 
Felipe González e logo co PP de Aznar, contribuíron ao enriquecemento de AUDASA en 
detrimento do tecido económico e social da Galiza.

No resto de infraestruturas, a Galiza caracterízase por ser un dos territorios con máis 
puntos negros. A falta de mantemento, e a falta de investimentos en seguridade nas vías 
convencionais e en vías de alta capacidade están a provocar graves problemas de seguranza 
viaria, supondo riscos incluso mortais para as persoas usuarias. Exemplos deste abandono 
pódense atopar ao longo de todo o país, en vías como a N-540 que comunica Lugo con Ourense, 
a N-640, que comunica a Mariña e Vilagarcía e que adoece dunha mala configuración debido 
a un trazado con curvas perigosas, ou a lentitude na execución de autovías como a A-54 ou a 
A-56, que frean o desenvolvemento do interior do país.

En resumo, no que se refire aos servizos públicos, queda patente unha falta de vontade política, 
obedecendo a unha lóxica colonial que se orienta a satisfacer os intereses económicos das 
grandes empresas. Así, asistimos paulatinamente a un desmantelamento dos servizos (máis 
agravado nas zonas rurais) contra o que cómpre reaccionar con forza, esixindo unha maior 
dotación de recursos -tanto persoais como económicos- que nos garantan unha sanidade, 
educación, mobilidade etc. de calidade, fortes e adaptadas á nosa realidade como nación e 
como garantía da construción dunha sociedade máis democrática.

A lingua e cultura galegas: defender a nosa identidade

Continúa o proceso de minoración da nosa lingua e da nosa cultura promovido pola Xunta 
do Partido Popular coa complicidade doutros axentes a nivel estatal ou local (gobernos 
do PSOE, por exemplo). Nos últimos anos téñense acentuado as diferenzas entre os 
proxectos políticos que existen para a Galiza: por unha banda, un PP cada vez menos galego 
-máis español- que rompeu calquera ligazón cun galeguismo culturalista e desactivado 
politicamente que iniciou Fraga; na mesma á, un PSOE que sempre tivo o español como 
marco de actuación, ao que desde hai uns anos se une o espazo aberto por Podemos; e, do 
outro lado, a amalgama de espazos organizativos que procuramos a independencia política 
da Galiza a respecto do Estado español para podermos construír fórmulas onde as vidas das 
galegas poidan ser plenas. Nese mapa, coa agudización das contradicións entre proxectos 
e a posibilidade do BNG gobernar esferas máis altas da institucionalidade autonómica -a 
Xunta da Galiza-, ábrese un momento interesante para o avance do noso polo. Paralelamente 
e fóra da axencia que poderían ter o goberno autonómico e outras institucións con respon-
sabilidades en lingua e cultura, estamos diante dunha explosión cultural en lingua galega 
que motiva unha mudanza perceptiva sobre a nosa lingua. É certo que a porcentaxe de ga-
legofalantes no país segundo os últimos estudos mostra a situación dramática da lingua 
nacional, que xa deixou de ser a maioritaria e presenta unha clara fenda xeracional. Con todo, 
debemos ser conscientes de que só atinxiremos o noso obxectivo de sermos galegas nunha 
República soberana cunha lingua plenamente normalizada se logramos colectivizar a nosa 
causa desde as rúas até mesmo postos de influencia. Nesta liña, o contexto actual presenta 
oportunidades, especialmente no ámbito cultural, que desde Galiza Nova deberemos saber 
aproveitar.

Entre os feitos que na última Asemblea Nacional analizabamos como positivos mais que 
aínda non se implementaron, temos que seguir lamentando que a Xunta desatenda a res-
ponsabilidade sobre a Lei Paz Andrade, ferramenta para a socialización normalizada do 
mundo lusófono en que se insire o galego, aprobada hai case dez anos. Na mesma liña, a 
mobilización social logrou que a Iniciativa Xabarín chegase ao Parlamento galego na súa 
forma de canle infantil na televisión autonómica (lembremos que a segunda fase tiña como 
obxectivo o recoñecemento do galego dentro da Lei Xeral do Audiovisual) e alí se aprobase 
por unanimidade, mais outra vez demora a súa aplicación por parte de quen ten o poder 
efectivo para o lograr. Isto non é máis que outra forma de control que o Partido Popular, ao 
mando da Xunta da Galiza, exerce sobre a TVG, negándolle ao pobo galego o dereito a uns 
medios públicos, na nosa lingua e ao seu servizo. Vemos como non sempre os recoñece-
mentos formais derivan en políticas reais. Igualmente, temos que aproveitar a acumulación 
de enerxía arredor de demandas concretas para conseguir unha masa cada vez maior de 
persoas críticas e activas. Cómpre facer seguimento, de agora en diante, doutros anuncios 
que recentemente se deron: a inclusión do galego, canda a outras linguas do Estado, como 

idiomas en que será permitido comunicarse no Congreso español, así como o recoñecemento 
do galego na súa norma oficial como oficial no Europarlamento.

Na tendencia contraria, continúan as ofensivas reaccionarias coa nosa lingua e toponimia, 
co rexurdimento de plataformas galegófobas que noutrora gozaban dunha posición máis 
privilexiada no taboleiro político da man do PP. Estas provocacións foron contestadas 
pola poboación tanto nas redes sociais como sabotando expresións na rúa, mais cómpre 
analizar que poderes teñen interese no rearme mediático dunha das patas máis agresivas 
do españolismo.

A mocidade que nutrimos actualmente esta organización xuvenil talvez recordamos 
iniciativas en que as persoas da nosa idade eran animadas desde as institucións a implicarse 
na definición e execución de proxectos culturais e lingüísticos. Esa colocación dos recursos 
públicos (a nivel autonómico e local) en favor do desenvolvemento auto-organizado dun dos 
sectores máis activos da sociedade é algo ausente da práctica política contemporánea, a 
excepción dalgunhas experiencias desenvolvidas naqueles lugares nos que o BNG acadou 
algún poder institucional e se implicou na defensa da cultura e a lingua galegas, como, por 
exemplo, o Concello de Pontevedra ou a Deputación da Coruña. O cambio da concepción da 
mocidade como unha masa a quen infantilizar e empregar como decorado para a crenza de 
que a mocidade é o motor do futuro depende, tamén, da acción que desenvolvamos desde o 
noso espazo. Debemos recuperar o pulso e contribuír ao apoderamento da mocidade como 
sector con voz propia.

En relación con isto último, non podemos deixar de lamentar a mingua de espazos 
asociativos en que as mozas galegas podían desenvolver boa parte do seu activismo e 
militancia, tanto polas propias dinámicas sociais de individualización e illamento como 
polo produto de políticas concretas de perseguimento de iniciativas (de que o noso espazo 
político é responsábel en varios concellos onde temos a maioría no goberno) e especulación 
cos locais. A perda de espazos referenciais para a mocidade nas vilas e cidades en que 
nacemos ou estudamos é prexudicial para todo o noso movemento. A normalidade da nosa 
lingua, simboloxía e apostas comunitarias é forte cando existe unha rede de proxectos 
e centros sociais que implica politicamente a veciñanza. Desde as nosas coordinadas 
políticas, especialmente desde este espazo xuvenil, debemos ter presente que só a través 
de estruturas que constrúan contrapoder imos poder erixir un proxecto nacional e social que 
faga fronte á ofensiva homoxeneizadora que o Estado español protagoniza e que o neolibe-
ralismo procura para todos os pobos do mundo.

Crise climática e espolio do noso territorio

Nesta análise profundaremos nas novas -ou xa coñecidas- agresións á nosa terra agravadas 
polas relacións económicas de tipo colonial que nos sitúan como territorio de que extraer 
tamén recursos naturais.

A nosa obriga tamén como sector da sociedade especialmente comprometido coa xustiza 
ambiental é esixir unha saída sostíbel e igualitaria a esta crise climática global. Para isto é 
indispensábel enfocar a loita ecoloxista dende unha perspectiva anticapitalista e interna-
cionalista, solidarizándonos particularmente coas nosas compañeiras do sur global, que 
padecen os peores efectos da crise climática.



XVII ASEMBLEA NACIONAL

15

Resulta tamén esencial facer énfase en que a vía para saír desta crise pasa pola transforma-
ción total do sistema económico, así coma na planificación xusta e democrática do proceso, 
evitando caer tanto nas lóxicas do capitalismo verde, coma na mera reacción a este sen 
formular alternativas.

Tal e como sinalabamos na nosa anterior Asemblea Nacional, a invasión eólica continúa a 
ameazar a nosa terra mais tamén o noso medio mariño ao abeiro dunha falsa “transición 
enerxética”, que, porén, non debe ser obviada como unha oportunidade para a necesaria 
descarbonización da economía do noso país, como paso previo para unha industrializa-
ción baixo criterios de sustentabilidade. Estes proxectos de macroeólicos son promovidos 
por empresas que operan no marco ideolóxico do capitalismo verde que ve na natureza un 
conxunto de obxectos dos que apropiarse como calquera insumo do proceso de produción 
capitalista. Todo isto é permitido e fomentado polas administracións estatais e autonómicas 
que facilitan a súa tramitación, xa que ven na Galiza unha colonia enerxética do Estado e 
a Unión Europea, aproveitando os nosos recursos e reportando ganancias fóra dos nosos 
límites a costa do empobrecemento do conxunto do pobo galego e da destrución dos nosos 
ecosistemas e biodiversidade. Reclamaremos á Xunta da Galiza que as iniciativas eólicas, en 
lugar de redundar nos beneficios de empresas privadas, sexan sometidas ao maior control 
público posible, para que resulten beneficiosas para o conxunto do pobo galego (no camiño 
dunha tarifa eléctrica galega) e, en concreto, para asegurar unha compensación xusta para 
as comunidades locais afectadas.

Xunto con outras presións, a sobreexplotación, a caza e a pesca non regulada, os cambios no 
uso do solo (deforestación, monocultivo), a contaminación, a degradación dos nosos hábitats 
e as especies exóticas invasoras aceleran a perda da biodiversidade na nosa terra. Estes 
cambios na lei do uso do solo fanse á vontade do goberno da Xunta da Galiza que, en mans 
do PP, serve aos intereses das grandes empresas que non se preocupan polo noso territorio, 
senón que favorecen explotacións agresivas coa terra.

Estas cuestións evidéncianse na última revisión -flexibilidade e rebaixa- do actual status de 
protección do lobo na Unión Europea que responde novamente ás presións de poderosos 
lobbies que cuestionan as iniciativas de defensa ambiental. De igual forma, a declaración 
de emerxencia cinexética por parte da Xunta da Galiza no 80 % do territorio galego para 
controlar a poboación de porcos bravos confirma novamente as nosas sospeitas.
Esta mesma xestión nefasta por parte do goberno galego sucede para a aprobación dos Plans 
de Recuperación e Conservación das especies incluídas no Catálogo galego de especies 
ameazadas ou nas rebaixas lexislativas coa Rede Natura 2000.

Na actualidade a xa denunciada política forestal da Xunta da Galiza continúa marcada polo 
Consello de Administración da papeleira ENCE. Esta foi nun primeiro momento causante da 
perda do medio de vida e paisaxe das veciñas da Ría de Pontevedra, e máis logo a causante 
da eucaliptización xeralizada do noso país. Unha aposta por unha especie pirófita e invasora 
que condiciona o conxunto do monte galego, substituíndo a súa multifuncionalidade por un 
monocultivo. Tras moitos anos de loita popular, o mesmo modelo herdeiro do franquismo 
que promovera a papeleira concede vía Tribunal Supremo unha nova prórroga de 60 anos.

Dereitos sociais: avances e retrocesos para as maiorías

No contexto de crise sistémica que estamos a vivir agudízanse aínda máis as contradicións 
do capital, sendo as mulleres e nomeadamente as mozas as que sofren máis fortemente as 
consecuencias: traballos precarios, incapacidade de conciliación, vidas sen ocio, dereitos 
laborais negados e pasados por alto e inestabilidade e descoñecemento para o futuro. 
Segundo o informe da situación laboral das mulleres na Galiza que cada ano elabora a 
CIG, a fenda salarial ao peche do 2021 situábase preto do 19 %, así como salientaba que o 
desemprego feminino é un 16,6 % maior que o masculino.

Os continuados recortes nos servizos públicos que vimos de analizar obrigan a moitas 
mulleres a abandonar o emprego ou a reducir a xornada para paliar esta carencia e as mulleres 
pasamos de ser excluídas do traballo a incorporármonos a un mercado laboral desigual e 
precario. Sumado a isto, a carestía da vida, con subas desorbitadas de produtos básicos, 
empeora a calidade na alimentación, nas condicións de habitabilidade dos nosos fogares, na 
nosa saúde… e seguimos sendo as mulleres as que nos encargamos do mantemento dos 
fogares e, por tanto, a carestía aféctanos dun xeito máis directo e lesivo.

Ademais, atendemos a unha estatalización do debate feminista que desatende 
completamente a realidade galega. A aprobación da leis como a lei trans, a lei do so si é si ou 
a lei do aborto supuxeron avances positivos nos dereitos das mulleres, mais tamén grandes 
ataques que limitaron aínda máis a capacidade mobilizadora do movemento feminista -en 
detrimento desde as grandes folgas do 2018- e mesmo non garanten todos os dereitos 
que se deberían. Sen ir máis lonxe, e nun novo intento de privatización da sanidade, a Xunta 
derivará todos os abortos a clínicas privadas ante unha suposta inviabilidade de realizalos 
na sanidade pública.

Seguimos asistindo a unha tendencia desmobilizadora do movemento feminista, que se 
fai especialmente permeábel á mocidade e que ten as súas razóns de ser nas grandes 
campañas de baleirado de contido político do movemento feminista e no auxe do discurso 
da ultradereita contra este mesmo, que atopa altofalantes tanto nas institucións como nos 
grandes medios de comunicación.

Sumado a toda esta desmobilización xeneralizada, debemos ser conscientes de que hai unha 
falsa aparencia na sociedade de “avance en dereitos feministas” que debemos tomar con 
precaución. Esta falsa sensación responde a unha asunción, por parte do Estado e do propio 
sistema capitalista, de reivindicacións feministas mais a realidade é outra. A realidade é 
que o sistema está pragado de violencias que non van desaparecer sen superar o sistema 
capitalista, debemos ter sempre presente isto para non descoidar a loita feminista.
Por outra banda, no último período o movemento LGBT estivo fortemente marcado pola 
defensa da autodeterminación de xénero e a súa plasmación en lei. Ao mesmo tempo, neste 
contexto fíxose aínda máis eco o movemento transexcluínte no seo do feminismo, que 
condicionou a consecución destes dereitos para as persoas trans. Esta campaña levou a que 
varios partidos situados á esquerda do PSOE presentaran unha proposta de Lei Trans, sendo 
a pretensión do Ministerio de Igualdade a de conseguir tanto dita lei como unha Lei LGBT 
para avanzar na loita pola autodeterminación de xénero como contra a LGBTfobia respecti-
vamente.

Finalmente, a causa do PSOE, o resultado foi a unificación das dúas leis na chamada “Lei 
para a igualdade real e efectiva das persoas trans e para a garantía dos dereitos das persoas 

LGBTI” que, se ben supón avances, deixa fóra cuestións importantes como a inclusión das 
persoas non binarias, das persoas trans migrantes ou da totalidade das menores trans.

A nivel galego asistimos a un aumento da LGBTfobia, con numerosos ataques e violencia nas 
rúas a persoas do colectivo LGBT. Todo isto mentres os recursos destinados á protección 
das persoas LGBT continúan estancados ou en detrimento desde hai dez anos, mentres quen 
espalla odio contra este mesmo colectivo teñen agora garantidos unha serie de altofalantes 
nas institucións e repercusión nos medios, o que promove un sentimento de impunidade 
que motiva a escalada da violencia. Ademais, seguimos na espera do desenvolvemento, ou a 
renovación, da Lei pola igualdade de trato e a non discriminación das persoas LGBT, así como 
da aprobación dunha Lei de Identidade de Xénero galega.

E é especialmente crítica ademais a situación das persoas migrantes, tanto das que chegan 
ao país cada vez en maiores números buscando asilo por seren perseguidas no seu país 
de orixe, como tamén no caso de migrantes que chegan á Galiza por outros motivos, que 
ven empeorada a súa situación ao chegaren ao país, por se interseccionar a LGBTfobia e o 
machismo co racismo e xenofobia estruturais. As traballadoras migrantes, especialmente 
aquelas sen papeis, son particularmente vulnerábeis á explotación e aos abusos laborais, así 
coma a todo tipo de discriminacións.  Coma organización nacionalista que aspira a construír 
un país máis xusto para todas resulta indispensábel integrar ás persoas migrantes e 
racializadas e as súas demandas no movemento nacionalista, promovendo que as súas reivin-
dicacións sexan socializadas e vistas como fundamentais para o conxunto do nacionalismo.
Debemos resaltar tamén o aumento dos discursos transfóbicos por parte de xente 
teoricamente de esquerdas amparándose no mal chamado movemento abolicionista. Este 
movemento pula por abolir o actual sistema de xénero binario occidental, abolindo as 
construcións sociais ligadas ao mesmo, algo que é imposíbel no contexto actual a curto e 
medio prazo. Na práctica, esta suposta “abolición” o que defende é eliminar as disidencias de 
xénero que existen dentro deste sistema e en consecuencia aumentar a discriminación que 
xa sofren as persoas trans e non binarias.

Este movemento abolicionista, que busca intencionadamente confundirse coa loita pola 
abolición da prostitución e que é comunmente denominado TERF (das súas siglas en inglés 
Feminismo Radical Trans Excluínte), está en aumento no movemento feminista, chegando 
a constituírse bloques abolicionistas nas últimas mobilizacións do feminismo galego, e 
penetrando incluso no seo do nacionalismo, de xeito que puidemos ver como houbo persoas 
trans e non binarias que abandonaron a militancia activa por medo aos discursos de odio das 
persoas TERF. Por iso, desde Galiza Nova debemos velar pola seguridade e polos intereses 
deste colectivo en todos os espazos orgánicos en que facemos parte, incluídos os do BNG, 
os cales debemos instar a actuar na mesma liña.

Porén, é esperanzador o aumento dunha maior organización e expansión do movemento 
LGBT galego nos últimos anos, nomeadamente a expansión da nosa organización LGBT de 
referencia, Avante LGBT+, que aumentou cuantitativa e cualitativamente a súa militancia, 
así como a aparición de organizacións e colectivos LGBT de carácter local ou comarcal.

Organización para mudalo todo: as liñas de actuación de Galiza Nova

Tal e como vimos de contextualizar, a realidade actual é que día a día a mocidade galega 
vemos como deliberadamente nos negan os nosos dereitos para manter intactos os 
intereses dos grandes poderes económicos e nós, como organización xuvenil, non podemos 
nin conformarnos nin manternos inertes mentres se xoga coa nosa vida. Faise cada vez máis 
evidente que debemos mobilizarnos, saír á rúa e loitar por destruír os cimentos do sistema 
actual.

Para isto é imprescindíbel a organización da mocidade, sumar persoas ao noso proxecto e 
dotalas de ferramentas coas que facer fronte a este sistema que xa se demostrou pobre 
e caduco. Debemos pór sobre a mesa alternativas -a curto, medio e longo prazo- que nos 
garantan os dereitos que actualmente nos negan. Só partindo de loitas concretas que 
melloren as nosas condicións de vida poderemos avanzar na organización e na consecución 
do horizonte estratéxico.

Emprego e vivenda

As mozas de Galiza Nova temos un compromiso, de feito, coa loita da clase traballadora 
galega. A loita pola conquista de dereitos e a mobilización da clase obreira é un piar da nosa 
aspiración transformadora.

É por isto que promoveremos o contacto constante co sindicato nacional e de clase, a 
Confederación Intersindical Galega (CIG), así como que a nosa militancia se alíe e faga parte 
da estrutura sindical. Debemos tamén, ser conscientes e estar pendentes dos diferentes 
conflitos que atravesan á clase obreira no noso país, posicionándonos sempre contra o 
retroceso de dereitos en materia laboral.

Somos e seremos conscientes de que a explotación da clase traballadora non rematará no 
sistema capitalista, porén, o sindicalismo e a mobilización das traballadoras ten que ser 
chave no proceso de emancipación nacional. Desde Galiza Nova procuraremos implicarnos 
nas mobilizacións das traballadoras, así como na difusión dos seus conflitos, e tamén 
procuraremos avanzar na formación en materia laboral.

O fenómeno do teletraballo tamén debe ser albo de análise pola nosa parte xa que os efectos 
reais deste fenómeno na clase traballadora galega e na mocidade están por descubrir. 
Polo de agora, o que si se sabe é que o teletraballo é unha forma de explotación máis que 
individualiza a clase traballadora e que pode supor gastos extra para a persoa empregada 
así como incrementar a xa existente falta de sindicalización. É certo, por outra parte, que o 
teletraballo podería ter efectos positivos no caso concreto da Galiza, xa que podería axudar 
no relativo ao repoboamento de zonas rurais e concellos castigados demograficamente, 
así como no relacionado co retorno de mocidade galega que se viu forzada á emigración. 
Continuaremos a analizar cales son as consecuencias reais do teletraballo sobre a mocidade 
para podermos deseñar, se proceder, unha estratexia ao respecto.

Así mesmo, Galiza Nova recoñece a importancia crucial de ter acceso a unha vivenda digna 
para a mocidade galega, polo que é imperativo traballar e achegar propostas que garantan á 
mocidade o acceso a vivendas asumíbeis e de calidade, defendendo o aumento da oferta de 
vivenda pública ao máximo como principal arma de loita contra a especulación inmobiliaria e 

contra o lucro dos grandes posuidores, a costa das clases populares do país. Pularemos pola 
implantación de máis e mellores programas para vivenda social tanto para aluguer como para 
compra e tanto obra nova como a través da rehabilitación, vía que pode favorecer os cascos 
urbanos de vilas máis pequenas ou ambientes máis rurais. Por outra banda, defenderemos 
con firmeza a intervención nos prezos do mercado inmobiliario, tanto de aluguer como de 
compra-venda, unha das principais vías de extracción das rendas das clases populares e 
traballadoras a día de hoxe. Adicionalmente, loitaremos contra a continua precarización da 
vivenda destinada á xente nova, a cal é con frecuencia a que se conserva en peores condicións 
e cuxas instalacións están máis degradadas.

Somos conscientes das diferenzas contextuais en cada concello, polo que debemos 
organizar campañas tanto a nivel nacional como comarcal enfocadas nas realidades propias 
de cada localidade. Achegaremos ás institucións as nosas preocupacións pola situación 
da vivenda para a mocidade, recoñecendo as necesidades específicas das áreas rurais da 
Galiza e promovendo políticas que aseguren que a mocidade teña acceso a vivendas dignas 
e servizos básicos en todas as rexións.

Lingua e cultura

En relación co que expuñamos na introdución, o traballo de Galiza Nove debe ir orientado a 
facer avanzar as nosas posicións políticas, neste caso en particular en materia de lingua e 
cultura.

Para iso, debemos ser unha referencia efectiva e positiva para a mocidade e para o resto 
de axentes do movemento popular galego con quen compartimos obxectivos estratéxicos. 
Ademais de metas absolutas, como por exemplo procurar máis persoas galegofalan-
tes, especialmente entre a mocidade, existen tamén actuacións concretas que nos poden 
aproximar a ese clima máis favorábel para a consecución de mudanzas substanciais no status 
nacional e social da Galiza. Nese camiño, consideramos un acerto realizar campañas de con-
cienciación lingüística co foco no rol que cada quen posuímos a respecto dun sistema; é dicir, 
aplicar a sociolingüística para explicar fenómenos que atravesan a nosa comunidade e en 
relación aos que cada quen nos colocamos. Tamén termos unha concepción crítica e política 
da cultura e impregnar con este principio as actividades que realicemos en todos os niveis. 
En definitiva, debemos lograr trasladar a idea de que todos os individuos temos axencia e a 
capacidade de mudar as cousas a través da colaboración e a organización. Paralelamente, a 
forma en que este discurso se traslada é tamén valioso: sermos orixinais, aplicar os nosos 
estudos á planificación das actividades, involucrar as persoas do grupo de traballo e as súas 
diferentes habilidades… En relación con isto, debemos entender as formas e códigos de 
comunicación propias da mocidade actual e adaptármonos a elas, especialmente a través 
das redes sociais, onde as militantes xogamos un papel fundamental para garantir a presenza 
da nosa lingua e a promoción de contido desde unha perspectiva nacional e comprometida. É 
importante termos esta área como central, é dicir, termos o traballo de lingua e cultura como 
algo planificado a medio prazo e non só como o comodín para as datas preestabelecidas.

Tamén debemos ser as referentes xuvenís a nivel político en materia de lingua e cultura. 
Non ocupando as tarefas e espazos das organizacións que xa teñen ese cometido mais 
sendo conscientes de que temos a lexitimidade para realizar actividade nos eidos en que 
consideremos que falta, sempre procurando a colaboración con organizacións con quen 
poidamos ter sinerxías e, evidentemente, desde o respecto e o recoñecemento polo 

seu traballo. Nesa mesma liña, debemos ambicionar ampliar os contactos fóra do país e 
procurar colaborar na internacionalización do conflito lingüístico e político galego. Estas 
colaboracións poden reverter en fortalecer as nosas propias visións e propostas, polo que é 
importante explorar esa área que non foi moi prioritaria no anterior período.

Alén dos obxectivos de orientación política, temos que ter capacidade de intervir sobre a 
actualidade. Existen novas que afectan a posición da lingua e da cultura galegas e, na medida 
en que sexa produtivo facelo, debemos responder (con contundencia, intelixencia e todo o en 
control da situación que poidamos), valéndonos dos formatos e espazos que consideremos 
máis adecuados (publicacións nas redes sociais, pancartas onde se realice a agresión á 
lingua, denuncias en colaboración con observatorios de dereitos lingüísticos etc.).

Outro aspecto a traballar debe ser o acompañamento ás estratexias que existen para o galego, 
procurando estar da man dos movementos sociais en que participamos. Nomeadamente, e 
en coherencia cos principios que aprobamos en anteriores asembleas nacionais, no apoio 
ás diferentes escollas normativas e, sobre todo, na colaboración na non marxinalización de 
sectores que empregan normas ortográficas que non son a oficial.

Por último, a nivel interno debemos ser un espazo de referencia para as compañeiras e 
asembleas con necesidades específicas (pode ser corrixir un texto de Galiza Nova mais 
tamén organizar algunha formación ou acción). Especial atención merece o labor de “acollida” 
das persoas que non teñen o galego como lingua de uso habitual no seo da organización, 
favorecendo desde o grupo de traballo boas prácticas en todas os ámbitos para poderen 
expresarse na nosa lingua sen temor a seren xulgadas e no camiño a conseguir competencia 
e práctica en galego.

Ecoloxismo

Historicamente, o nacionalismo galego estivo fondamente ligado a loita ecoloxista e a 
defensa do medio ambiente. A oposición á central nuclear de Xove ou o conflito das Encrobas, 
pasando polo Nunca Máis e, máis recentemente, a loita contra o monocultivo de eucalipto e 
ENCE ou contra a depredación colonial que sufrimos co boom eólico; fan que nacionalismo e 
ecoloxismo sexan dúas caras dunha mesma moeda. 

Dentro da nosa acción e posicionamentos, como organización, intensificaremos os nosos 
esforzos na denuncia da depredación eólica cos colectivos ou entidades locais e comarcais 
que xurdan en resposta a novos proxectos eólicos así como xunto a ADEGA ou no seo da 
Coordinadora Eólica Así Non. 

Alén do cuestionamento do modelo eólico, tamén realizaremos unha defensa dun modelo de 
desenvolvemento sustentábel do sector primario galego en termos de calidade e respecto 
polo medio ambiente, superando así a dinámica de produción gandeira e agrícola en intensivo 
e apoiando ás pequenas explotacións fronte ás grandes empresas do sector. Ligado a isto, 
pularemos pola dinamización da autoxestión local, na procura da creación de comunidades 
ecoloxicamente sustentábeis e independentes co gallo de construír e socializar alternativas 
de futuro respectuosas co medio. Da mesma forma, defenderemos o cuestionamento do 
consumismo capitalista en defensa dun consumo consciente, local e ecolóxico. 

Por outra banda, continuaremos a reclamar á Xunta da Galiza, participado na contestación 
social, dunha superación do seu modelo de xestión en materia ambiental: loita contra os 
lumes (comezando pola súa correcta prevención), protección de especies ameazadas e 
control das invasoras, abandono do modelo SOGAMA etc. 

Como militantes, é dicir, como suxeitos individuais, promocionaremos a colaboración activa 
ou a militancia na nosa organización ecoloxista de referencia, ADEGA. Asociación para a 
Defensa Ecolóxica de Galiza. Ademais, a través desta participación neste ou noutros espazos 
ecoloxistas, trasladaremos os nosos posicionamentos, tamén nos proxectos de xestión de 
recursos e bens como son os dos nosos montes comunais ou as traídas de augas, buscando a 
promoción da multifuncionalidade do monte e do aforro da auga. 

Por último, e con carácter interno, continuaremos defendendo unha militancia exemplarizan-
te no seo da nosa organización; pulando por unha mobilidade sustentábel (apostando polo 
transporte colectivo ou público) nos desprazamentos por motivos organizativos, evitando 
a impresión en papel de material innecesario, promovendo e facilitando o consumo de 
produtos de proximidade naquelas actividades que se impulsen ou prestando atención á 
xestión dos residuos xerada na actividade diaria.

Feminismo e LGBT

No referente ao traballo feminista, neste último período houbo grandes avances entre a 
militancia de Galiza Nova e a propia actuación da fronte de masas nas datas máis marcadas. 
Porén, non debemos perder o foco e integrar o discurso feminista en todas as actividades a 
desenvolver e seguir traballando para estarmos na vangarda desta loita.

Atendendo á realidade sociopolítica da Galiza a día de hoxe, entendemos que non chega 
só co traballo a desenvolver desde as propias frontes de masas partidarias -BNG e Galiza 
Nova- tamén hai que participar do propio movemento social.

En Galiza Nova acreditamos na Marcha Mundial das Mulleres como a organización referente 
do feminismo galego coa que compartimos discurso e na que debemos concentrar os 
esforzos militantes de aquí en diante. É importante para nós manter o movemento feminista 
vivo e activo neste país, nomeadamente o que ten clara a cuestión nacional e de clase, mais 
tamén dotalo de relevo e de novos debates.

No caso da loita do colectivo LGBT, garantir os nosos dereitos e que Galiza Nova sexa un 
espazo seguro debe ser un traballo constante e diario. Para isto, pularemos porque calquera 
de nós nos sintamos cómodas nos espazos de militancia e non toleraremos que se cuestione 
a nosa identidade de xénero.

Ademais, debemos manter, e aumentar, a relación con Avante LGBT+ como a nosa organización 
de referencia neste eido a nivel nacional, en todas aquelas partes do territorio en que estea 
presente. E ao mesmo tempo, debemos tentar crear sinerxías con outras organizacións a 
nivel comarcal, sobre todo naquelas comarcas nas que Avante LGBT+ non teña presenza 
mais exista algunha outra organización LGBT que poidamos ter de referencia.

Ante o risco real de que calquera avance logrado sexa completamente erradicado polo auxe 
da dereita e a extrema dereita, non podemos baixar a garda en ningún momento polo simple 

feito de termos acadado algún dereito máis e debemos seguir loitando por ter un marco 
lexislativo propio que nos ampare neste eido.
Finalmente, ante o perigo para as persoas trans no particular e LGBT no xeral, que está a 
supor o espallamento do mal chamado feminismo TERF entre as organizacións feministas, 
nacionalistas e de esquerda, a militancia de Galiza Nova adquiriremos un papel fundamental 
no combate destes discursos de odio no seo das organizacións e movementos dos que 
facemos parte, incluído o BNG.

Servizos públicos

Os servizos públicos son o alicerce que toda sociedade democrática necesita, pois só con 
eles é posíbel conseguir unha sociedade máis xusta, solidaria e igualitaria. O noso traballo, 
logo, debe estar enfocado sempre a garantir servizos públicos gratuítos, universais, de 
calidade e en galego para toda a poboación.

En materia de sanidade cómpre seguir mantendo a liña mobilizadora que se iniciou durante 
este período, levando a voz cantante nas cuestións que afectan directamente a mocidade 
galega, así como demandar unha mellora no marco lexislativo laboral respecto ao persoal 
do Sergas para garantir unhas condicións de traballo dignas que non poñan en risco a súa 
integridade física e emocional nin as dos pacientes.

Debemos loitar tamén por unha mellora do sistema da saúde mental, reclamando un 
maior investimento, a elaboración dun Plan Galego de Saúde Mental e normalizando as 
experiencias de persoas con alteracións psíquicas para incluílas na sociedade. Cómpre así 
rachar cos tabús e abordar desde o público os problemas que existen na sociedade, que 
afectan nomeadamente a mocidade.

En materia de ensino, Galiza Nova debe estar comprometida coa loita do estudantado galego 
a prol dun modelo de ensino adaptado á realidade material do noso país. É por isto que a 
nosa organización deberá estar presente nos conflitos que se deren no ámbito do ensino, 
coa finalidade de pular por un movemento estudantil que atenda a realidade do estudantado 
galego. O traslado do ideario nacionalista entre o estudantado é fundamental no fortalece-
mento do movemento estudantil galego.

Temos que continuar toda a nosa actividade en materia de ensino en colaboración con 
axentes proactivos como a CIG-Ensino, no ámbito sindical, e con Erguer. Estudantes da 
Galiza, a nosa organización de referencia no ámbito estudantil. Seguiremos traballando 
no seo da Plataforma Galega en Defensa do Ensino Público como parte activa da mesma. 
Para alén da colaboración como organización, Galiza Nova fomentará a implicación militante 
nestas organizacións sectoriais de referencia.

Debemos seguir amosando as nosas alternativas políticas a través do noso voceiro de ensino 
Lume. Espallarmos contido a través deste voceiro nos centros de ensino é unha maneira de 
aumentarmos a nosa visibilidade e presenza.

Perante a existencia de novas posíbeis leis, debemos manter unha efectiva comunicación co 
BNG co obxectivo de que os nosos posicionamentos sexan verdadeiramente valorados na 
acción institucional, tal e como viñemos facendo en anteriores períodos.

E por último, no que se refire a garantir o dereito ao transporte, así como pular por unha 
mobilidade máis sustentábel, debemos, en primeiro lugar, traballar por superar o déficit 
histórico en infraestruturas, sobre todo ferroviarias, para atender as necesidades do 
pobo galego nesta materia. Isto incluiría demandar activamente a modernización de toda 
a rede ferroviaria interna da Galiza e a mellora da seguranza viaria das principais vías de 
comunicación por estrada. De igual forma, defenderemos o aumento das frecuencias e a 
calidade do servizo do transporte público por estrada, con especial atención a que o seu 
fornecemento e organización estea orientado ás necesidades da poboación galega, cunha 
especial sensibilidade co rural galego, reclamando a mellora destes servizos, así como das 
infraestruturas, como oportunidade de futuro.

Por outra banda, as campañas locais e comarcais que aborden a realidade do transporte 
en cada localidade ou comarca son chave para conectar coa mocidade e aumentar deste 
xeito a nosa organización, ademais de poder demandar alternativas concretas para que a 
mocidade poida moverse polos seus concellos mais tamén garantir a mobilidade exterior. 
Neste sentido, traballaremos tamén pola recuperación do servizo de Noitebús -de recente 
recuperación por parte da Xunta- así como para garantir o acceso ao servizo de transporte 
público ás estudantes de ensino postobrigatorio, mellorando nomeadamente a conexión dos 
concellos rurais para que toda a mocidade galega poida acceder a eses estudos en igualdade 
de condicións.

Ademais, seguiremos loitando contra a implantación das peaxes nas autovías do país, así 
como pola eliminación das portaxes nas vías de alta prestación por seren taxas discrimina-
torias para a Galiza. Nun momento de crise económica como o actual, tendo en conta que 
-como xa analizamos- o déficit en materia de mobilidade no noso país fai que dependamos 
en maior medida do transporte privado, as portaxes nas autoestradas e as posíbeis peaxes 
nas autovías do país supoñen un ataque máis aos nosos petos que se faría insostíbel no 
momento actual. 

TESE ORGANIZATIVA

Unha organización forte para a liberación nacional

Esta Asemblea Nacional debe cumprir co obxectivo de proporcionar un espazo para a 
reflexión do que colectivamente queremos que sexa a organización e, ademais, dotármonos 
de ferramentas para acadar os nosos obxectivos a curto e medio prazo.

Galiza Nova, como organización, baséase nunha experiencia colectiva que transcende a 
simple suma de experiencias individuais das súas militantes actuais. Baséase na experiencia 
acumulada dos seus máis de 30 anos de vida, dos seus erros e dos seus acertos, das análises 
e traballos de todas as súas militantes, asembleas comarcais ou calquera outro órgano. En 
definitiva, é unha forza que aglutina a mozas galegas para gañar máis forza para avanzar.

Para avanzar no colectivo, debemos ter claro tres conceptos relacionados entre si: incidencia 
social, militancia e formación. Galiza Nova ten que ser unha forza viva e dinámica que sexa 
quen de ter incidencia na sociedade coa que poidamos alcanzar ao maior número de persoas 
para sumar ao noso proxecto político. Debemos ser quen de, unha vez estas persoas se 
achegaren a Galiza Nova, dotalas de ferramentas, dun corpus teórico que lles permita 
analiza e comprender a realidade na que vivimos para darlle unha resposta eficaz a estas 
problemáticas que afrontamos. Desta maneira, a militancia será quen de trasladar o noso 
discurso ao exterior e transformar a teoría en accións.

Somos unha organización que debe construírse no día a día e sobre o asemblearismo, coa 
achega militante de centos de compañeiras en cada recuncho da Galiza. Só así teremos 
unha organización sólida e disposta. Mais tamén debemos preservala, coidando a unidade, 
a cohesión interna e favorecendo a participación. É fundamental o traballo continuo feito 
desde as comarcas e localidades, así como pór todos os esforzos na activación do conxunto 
da militancia nese traballo.

Debemos afondar no asemblearismo como forma básica de participación política, e fortalecer 
as asembleas comarcais e locais, conformando estes espazos como canle aberta para a 
participación de todas as persoas, sexan ou non militantes, que comparten os principios 
nacionalistas. Precisamos que a nosa estrutura organizativa sexa áxil, pouco burocrática e 
moi participativa, e que permita aos seus membros faceren política na rúa, nas institucións 
e nos movementos sociais. Ademais, debemos impulsar novas formas de participación que 
busquen adaptarse ás situacións concretas e persoais de cadaquén.

Debemos procurar novas formas de activación da militancia desde a base. Tendo en conta 
os problemas que presenta a organización a nivel comarcal  debemos ser quen de procurar 
novas formas de activación desde as comarcas, así como sermos quen de atopar mecanismos 
para mantermos a constancia tanto de debate coma de traballo organizativo, atendendo 
sobre todo a  aquelas que teñen cidades capitais. É preciso ser conscientes de que no 
último período a actividade e organización das comarcas foi insuficiente, polo que é preciso 
reactivar as comarcas que historicamente serven de formación de cadros e recepción de 
nova militancia que logo se repartirá ao longo do país.

Ademais, a transparencia tanto externa como interna é outro obxectivo principal. Temos 
que incrementar as canles de comunicación e de información entre todos os organismos e 

continuar a afondar na clareza na formulación de todos os aspectos da vida organizativa, 
para conseguir que tanto militantes como simpatizantes teñan coñecemento das posicións 
arredor de calquera tema, potenciando o debate, o contraste de ideas e a formación como 
ferramentas imprescindíbeis para a consolidación do proxecto nacionalista.

Desta Asemblea Nacional debemos saír coa clareza de avanzar cara aos seguintes obxectivos:

1.Ampliar a militancia e a súa participación activa no día a día da organización.
2.Dotar a nosa militancia das mellores ferramentas formativas, non só para os retos de hoxe, 
senón tamén como futuros cadros políticos do BNG.
3.Aumentar a incidencia do noso discurso entre a mocidade galega, divulgando as nosas 
análises e alternativas para facer máis país.
4.Fortalecer as asembleas comarcais e locais como base para ter unha organización áxil e 
dinámica.

Máis territorio, máis participación

O incremento da militancia e simpatizantes no ámbito comarcal foi, é e será un obxectivo 
prioritario para a nosa organización. Debemos intensificar este traballo, continuando a 
ampliar a implantación organizativa territorial e realizando un seguimento periódico da 
incorporación de nova militancia e da súa integración real na organización.

Toda nova militancia ten dereito a familiarizarse co funcionamento interno de Galiza Nova, 
así como coñecer estas teses. O acompañamento á nova militancia e a atención aos seus 
coñecementos, gustos ou preferencias son as nosas obrigas para a integración efectiva das 
novas compañeiras. Debemos tamén ser conscientes de que, dependendo da situación vital, 
académica ou laboral, o grao de implicación pode ser diferente, mais nunca pode considerarse 
como algo negativo.

Debemos ser quen de atender a situación concreta de cada militante ou simpatizante, de 
aí a importancia de manter o contacto directo coa militancia, de maneira que poidamos 
contrastar cal é a forma e a medida de implicación máis acaídas a cada perfil. En definitiva, 
debemos conseguir espazos de debate e de acción política integradores, buscando sempre 
facilitar a participación e a asistencia da militancia e simpatizantes.

Formación: necesidade dunha militancia formada

Cando unha persoa, colectivo ou organización pretenda ter algún tipo de impacto social ou 
político na súa realidade próxima, resulta imprescindíbel coñecer para poder intervir. Non 
se pode participar social ou politicamente, con eficacia, nun contexto descoñecido. Actuar 
politicamente implica ter unhas alternativas reais e unhas propostas políticas realizábeis 
baseadas na reflexión crítica, afastándose o máis posíbel do curtopracismo.

O obxectivo da formación en Galiza Nova non é proporcionar un discurso inmóbil e caduco, 
senón o fomento da mirada crítica como ferramenta de acción política, facer visíbel o 
funcionamento do poder (político, económico, cultural e de clase) para comprendelo, 
entendelo, democratizalo e, en derradeiro lugar, transformalo, situando os intereses das 
galegas e das clases populares na cúspide da pirámide.

O nacionalismo galego quere e necesita militancia formada a nivel colectivo e persoal co 
obxectivo de obter uns principios sólidos e unhas conviccións fortes. Isto é o que nos permitirá 
analizar o que sucede no mundo e na Galiza, explicar as nosas propostas e posicións, e 
convencer sobre que as nosas alternativas son as que mellor garanten os intereses do pobo 
galego.

Como organización xuvenil do BNG, desde Galiza Nova temos que facer maior fincapé no 
aspecto formativo, dado que a poboación en que focalizamos o noso traballo está no comezo 
da súa militancia política. Isto permítenos ser unha organización viva e unha entidade 
dinámica que vai mudando e se vai actualizando. Debemos ir incorporando novas visións e 
novas realidades ás lentes con que o nacionalismo galego olla ao seu redor.

Debemos crear contidos xerais e específicos que dean resposta ás necesidades da 
organización en cada momento, dando apoio loxístico e organizativo cando se precise para 
que as comarcas teñan todas as facilidades de cara a realizar actividades destas caracte-
rísticas. Por outra banda, debemos fomentar a participación en actividades de formación 
externas a Galiza Nova que sexan de interese para pór en coñecemento da militancia e 
simpatizantes, así como fomentar a colaboración con asociacións e entidades do país con 
nexos ideolóxicos en común para a realización de actos formativos conxuntos.

O fin último é a activación das comarcas no eido da formación, tanto con actos abertos, como 
se vén realizando até o de agora, como coa realización de encontros comarcais da militancia 
para debate sobre toda cuestión política ou orgánica de interese, sempre procurando ter 
unhas bases organizativas fortes onde a mocidade vexa un espazo atractivo onde debater, 
expresarse e formarse. Tamén a nivel comarcal o desenvolvemento de actos formativos 
coa colaboración do BNG resulta fundamental para comprender e analizar os problemas 
máis próximos da mocidade. Deste xeito, pularemos polo aumento das oportunidades e 
de espazos de convivio entre a militancia. Debemos tornar os locais de traballo en lugares 
de encontro que fortalezan a unidade e cohesión da organización e que a tornen nun lugar 
seguro, non só para toda a militancia, senón tamén para todas as persoas que se acheguen a 
nós.

Para isto, é fundamental a implicación de todas as responsabilidades comarcais para canalizar 
o traballo e a participación a toda a militancia. Galiza Nova terá a obriga, sen excepcións, de 
fornecer a nova militancia ou cargos de documentos con información sobre as súas respon-
sabilidades, obrigas e campos de actuación. Estes documentos, que serán creados a través 
dunha comisión ou grupo de traballo, deberán incluír información sobre o funcionamento 
xeral de Galiza Nova e o BNG, así como doutros temas, tendo en conta a responsabilidade de 
cadaquén, ademais de pautas de actuación e contactos para a resolución de dúbidas. Esta 
información deberá ser, parcialmente e segundo o grao de privacidade organizativa, pública 
e accesíbel na páxina web.

Debemos favorecer que Galiza Nova sexa unha organización de masas cuxos cadros sexan 
referentes ideolóxicos, non só grazas á formación, que semella imprescindíbel, senón tamén 
grazas á intervención en espazos de debate (medios, opinión, grupos, xornadas de discusión 
etc.), outros espazos de masas (movementos sociais) e espazos institucionais (Parlamento 
Galego, concellos, etc.).

Participación no BNG

A participación da militancia de Galiza Nova no BNG é importante para que continúe o 
seu avance, mais tamén é imprescindíbel cando o futuro da fronte patriótica depende da 
mocidade. Unha militancia xuvenil formada e con capacidade de intervir socialmente e de 
traballar nos movementos sociais cunha visión estratéxica da importancia destes para o 
avance do nacionalismo é, indubidabelmente, a garantía de poder nutrir o BNG de novos 
cadros políticos a nivel local ou nacional, orgánicos ou institucionais.

A experiencia que dá a militancia xuvenil pode sentar as bases das futuras responsábeis 
políticas e organizativas da fronte. Por este motivo, como militantes de Galiza Nova, temos 
o deber de participar tamén no día a día do BNG.

Esta participación tamén é importante para achegar as análises e propostas da mocidade no 
seo do BNG, a través das asembleas locais e comarcais, dos grupos de traballo nacionais do 
BNG ou da elaboración dos propios programas electorais, sen limitarse a resolver cuestións 
que afectan directamente a mocidade.

A acción institucional como ferramenta política: aproveitar os cargos institucionais de 
Galiza Nova para expandir a organización

Tras os últimos procesos electorais dos últimos anos, Galiza Nova aumentou a súa represen-
tación nas institucións. Após as eleccións de xullo do 2020, tres das dezanove deputadas do 
BNG no Parlamento da Galiza son tamén militantes de Galiza Nova, e despois das últimas 
eleccións municipais, a nosa participación nos concellos tamén incrementou, sendo case un 
10% das concelleiras electas menores de 30 anos. O feito de termos esta representación nas 
institucións evidencia unha aposta pola mocidade por parte do BNG, ao facela parte activa 
da vida política e ao darlle espazo para manifestar os seus intereses e demandas no marco 
dun sistema que azouta con particular crueza á xente nova.

Ademais, esta representación debe ser tomada como unha oportunidade para funcionar 
de altofalante e facer chegar, por outras vías, os nosos posicionamentos políticos e, ao 
mesmo tempo, expandir a nosa organización e facer avanzar a conciencia nacional entre a 
mocidade galega, cada vez máis apolítica ou ideoloxicamente conservadora e liberal. Porén, 
tamén se torna preciso acompañar ás compañeiras que ostentan estes cargos institucio-
nais e colocar as enerxías precisas para sacar rédito da nosa presenza nos organismos 
institucionais, levando a cabo políticas que melloren a vida da mocidade galega tendo en 
conta as súas limitacións e as particularidades de cada espazo político e territorio no que 
participemos (ben sexa no Parlamento ou ben nos concellos de vilas e cidades). Do mesmo 
xeito, é importante sinalar as vantaxes que esta entrada nas institucións nos poden supor 
como organización.

En primeiro lugar, Galiza Nova aumenta en referencialidade e visibilidade ao ser a organización 
xuvenil con máis concelleiras do noso país. En segundo lugar, os concellos poden servir como 
unha ferramenta de aprendizaxe ao lidar no día a día das localidades e tratar a súa veciñanza, 
a cal ten demandas e necesidades concretas e nós, como nacionalistas, poderémoslle dar 
resposta en coherencia aos nosos principios. En terceiro lugar, esta representatividade 
debe favorecer a chegada de nova militancia. Isto débese a que as concelleiras poden chegar 

a ter unha referencialidade que facilite a entrada en Galiza Nova, sobre todo nos concellos 
máis rurais e afastados das cidades. 

Todo isto debe e deberá estar sometido a continuo debate. Ademais, farase necesario avaliar 
o traballo feito e os beneficios obtidos desta representación cada certo tempo. De igual 
maneira, é moi importante que a comunicación entre as diferentes concelleiras sexa fluída 
e que tanto o traballo feito pola mocidade como as iniciativas presentadas nos concellos 
sexan compartidas e estudadas, favorecendo así a aparición de ideas e unha acción conxunta 
(mais non mimética).

Organización feminista e inclusiva día a día

En Galiza Nova acreditamos que o avance da loita feminista e LGBT non pode ficar circunscrito 
a varias datas sinaladas no calendario. Este avance, no plano organizativo e social, debe 
basearse no traballo diario e transversal a calquera eido.

Por iso, no novo período interasemblear encaramos os seguintes obxectivos:

•Implicación activa das mozas e persoas non binarias nas asembleas comarcais de mulleres, 
así como da militancia LGBT nos órganos LGBT da organización, para poder desenvolver 
traballo propio e achegar o noso discurso á sociedade galega.
•Inclusión obrigatoria de discursos con perspectiva de xénero e LGBT en toda a actividade 
que desenvolva Galiza Nova, para asimilar a tese feminista e LGBT como eixo da nosa 
actividade política.
•Creación de grupos ou mesas de traballo para desenvolver as actividades propias en 
materia feminista e LGBT, compartindo así o traballo co conxunto da nosa base militante.
•Estabelecer formacións periódicas en feminismo e loita LGBT, tanto a nivel comarcal como 
nacional, así como formacións de deconstrución, novas masculinidades etc.
•Fomentar a participación da militancia de Galiza Nova nas asociacións feministas e LGBT 
da súa comarca ou localidade. Con isto, ademais, deberase pular por termos referentes de 
Galiza Nova neses espazos, sobre todo aqueles que operan a nivel nacional como Avante 
LGBT+ e a Marcha Mundial das Mulleres, para colaborar co movemento popular galego e a 
difusión do movemento feminista e LGBT.

Para facermos efectivos estes obxectivos, as responsábeis nacionais de Mulleres e LGBT 
deberán estar en continuo contacto. Ademais, o traballo que se faga nestes eidos deberá 
ser deseñado por grupos non mixtos, como son as actuais asembleas nacionais de Mulleres 
e LGBT; mais o traballo é responsabilidade de toda a militancia, polo que deberá intentar 
levarse a cabo traballo neste eido en todas as comarcas, até naquelas en que non haxa 
constituído un grupo non mixto a nivel comarcal nestes eidos.

Comunicación para trasladar discurso

Galiza Nova debe potenciar a súa comunicación interna e externa, dado o papel central 
que xoga no éxito das nosas campañas, iniciativas políticas, opinións e posicións. Tamén 
reforzaremos a presenza da nosa organización nos medios de comunicación. Cómpre 
potenciar esta materia, mellorando o coñecemento das persoas responsábeis sobre o uso 
e funcionamento das redes sociais, medios de comunicación e ferramentas comunicativas.

Como persoas que fan parte dunha organización xuvenil nacionalista, a militancia de Galiza 
Nova debe recoñecer o país galego e a mocidade que o habita. Falar ao país que existe e non 
ao que queremos que exista é fundamental para poder trasladar a noso discurso de maneira 
efectiva. Debemos saber o que preocupa a cidadanía galega, o que precisa e o que reclama, e 
saber comunicarlle as nosas propostas ao respecto dun modo dixeríbel e sen superioridade 
moral de ningún tipo, aínda que sen chegar a infantilizar á xente. Para iso, o traslado das nosas 
mensaxes debe ser conciso e claro para tentar chegar ao maior número de persoas posíbel, 
algo que, como organización proselitista e frontista, debe de ser un dos nosos principais 
obxectivos.

Comunicación interna

No anterior período interasemblear analizabamos en varias ocasións as eivas a nivel 
comunicativo interno. Na actualidade, en Galiza Nova dispomos de varias canles de 
comunicación interna. Por unha parte, contamos coa comunicación cotiá entre a Secretaría 
Xeral e a Área de Organización Nacional e as responsabilidades comarcais ou locais. Pola 
outra, durante este período continuamos co reforzo do Galiza Nova Comunicación como 
ferramenta de comunicación interna áxil para o conxunto da militancia, así como as circulares 
nacionais enviadas ás responsabilidades comarcais e locais en que se recollen os acordos 
tomados e as liñas para a planificación do traballo político, tanto da Dirección Nacional como 
da Comisión Permanente. Para mellorar aínda máis esta comunicación das decisións tomadas 
nos órganos de decisión da organización, a cada integrante da citada Comisión Permanente 
fóronlle asignadas as súas respectivas comarcas para exercer de enlace directo.

A pesar do traballo realizado, que mellorou a nosa comunicación interna en comparación a 
períodos anteriores, cómpre continuar progresando. É necesario sistematizar a comunicación 
a todos os niveis: entre a militancia e as responsabilidades a nivel local e comarcal e destas 
cos organismos nacionais.

Outra ferramenta que estamos empregando na actualidade é o grupo de difusión da 
Dirección Nacional en Whatsapp. Esta ferramenta permítenos dar avisos rápidos sobre 
cuestións de urxencia ou notificar o envío de correos á Dirección Nacional, garantindo que 
todas as persoas integrantes teñan constancia do seu envío.

Durante o inicio deste período volvemos detectar algunhas eivas, como son as convocatorias 
de asembleas comarcais e a organización de actividades nas comarcas por canles telemáticas 
como Whatsapp, en detrimento de convocatorias por correo electrónico e a comunicación 
coa militancia vía telefónica. Ao longo do período conseguimos recuperar as boas prácticas 
de comunicación e utilizar canles como Whatsapp ou Telegram dun xeito acaído e non como 
substitución das ferramentas procedentes.

Debemos permanecer atentas a esta problemática que se repite ciclicamente e explicar 
con claridade como se realiza a comunicación coa militancia ás persoas que cunha menor 
experiencia dan o paso a ocupar postos de responsabilidade.

Para garantir o bo funcionamento da organización e a nosa implantación no país, é preciso o 
traballo das asembleas comarcais e locais, sendo preciso garantir que as convocatorias de 
asembleas non se realicen en prazos curtos e non estatutarios, dificultando a participación.

As distintas asembleas consolidaranse como o principal espazo de proposta de campañas 
que atendan os problemas máis directos da mocidade a nivel local e comarcal e como 
principal canle de comunicación entre a militancia e a dirección política da organización.

Comunicación externa

A nosa organización fixo un esforzo para mellorar a nosa capacidade de comunicación. Neste 
período conseguimos o obxectivo marcado na anterior Asemblea Nacional de coordinar 
os traballos da Responsabilidade de Publicación e de Comunicación ao recaer as mesmas 
de forma conxunta e colexiada en dúas integrantes da Permanente, responsabilidade 
que debería continuar a ser desta forma para un bo funcionamento das comunicacións e 
publicacións da organización.

O Grupo de Comunicación está conformado polas responsábeis nacionais de Comunicación 
e polas súas respectivas comarcais e locais para asegurar, por unha banda, un axeitado 
espallamento das nosas comunicacións a todas as militantes e, por outra, para un 
coñecemento e difusión nacional das comunicacións comarcais e locais.

A nosa organización conta con máis de 30 anos de historia e acción política. A comunicación 
externa foi, é e será fundamental para expandir a base da organización e acadar as nosas metas 
coma pobo. Por iso é importante ir cos tempos e actualizar a imaxe da nosa organización cara 
a unha identidade visual e unha liña de comunicación que sexan máis coetáneas e permitan 
conectar mellor co noso pobo. Recoñecer o carácter histórico da nosa organización e manter 
os nosos principios é importante e iso non nos debe impedir seguir dando pasos no devir da 
nosa organización. Galiza Nova buscará neste período interasemblear unha nova identidade 
corporativa que reflicta a súa vitalidade e sirva de referencia na xuventude do país.

Comunicación nacional

As redes sociais

Desde hai xa bastante tempo, as redes sociais xogan un papel central na comunicación do 
conxunto da sociedade, e aínda con maior incidencia na mocidade.

As redes sociais comarcais e nacionais son, a día de hoxe, a porta de entrada da mocidade ás 
posicións políticas da nosa organización. Por isto, deben estar sempre activas, proporcionan-
do resposta rápidas e áxiles ás problemáticas diarias. É importante que desde as comarcas 
se actualicen coa maior regularidade os perfís nas distintas redes sociais con posicionamen-
tos e actos locais e, ao mesmo tempo, se compartan os contidos xerados desde a nacional 
(de ser posíbel, personalizándoos de xeito que a mocidade local os entenda como propios), 
intentando así cubrir o maior número de poboación conectada e nas distintas partes do noso 
país.

Os nosos contidos nas redes precisan ter non só continuidade, senón obxectivos e 
planificación claros. Non podemos pretender que todas as nosas publicacións sexan sempre 
tendencia, mais temos que ser capaces de conseguir que, de xeito periódico, as nosas 
publicacións teñan un grande impacto no ámbito da mocidade galega. Esta cuestión non 
precisa só de traballo comunicativo puro, senón que tamén vai depender das nosas análises 

da realidade política e social e de que saibamos darlle resposta a cuestións concretas. 
Isto debe vir acompañado dunha resposta adecuada e rápida ás problemáticas que vaian 
xurdindo na actualidade política do momento. É importante termos un continuo debate de 
todos os temas posíbeis para ser capaces de dar unha resposta rápida sen perder a axeitada 
análise que sempre caracterizou o nacionalismo galego. Non obstante, tamén é fundamental 
a partilla de publicacións de calidade, esteticamente axeitadas e adaptadas aos códigos de 
comunicación da xente moza e da rede social que se estea a utilizar.

Ademais, debemos asegurar que as compañeiras que levan as redes da nosa organización 
teñen claro como facelo, por iso hai que continuar co traballo comezado neste final de 
período de formación e orientación no bo uso das mesmas.
 

As redes sociais comarcais

As redes sociais das comarcas sofren na actualidade unha certa parálise, reflexo tamén da 
parálise organizativa. Temos que ser quen de dotar as nosas redes sociais de contido diario, 
ben sexa con publicacións propias ou ben compartindo actividades, publicacións ou accións 
da conta nacional de Galiza Nova ou do BNG. O traballo constante en redes sociais permite 
fidelizar as persoas seguidoras e consegue que a nosa mensaxe poida chegar a máis xente.

A páxina web

A nosa páxina web é a fiestra da nosa organización ao mundo. Para mellorar a comunicación 
externa e interna de Galiza Nova, a organización buscará neste período interasemblear 
os medios materiais e económicos para renovar o deseño, funcionalidade e contidos da 
mesma. A través da web poderá existir un portal de comunicación interna da organización 
dende a que dinamizar a comunicación interna e facilitar á militancia o acceso á información. 
Debemos traballar para dotala de contidos diarios, ben sexan de cuestións nacionais ou ben 
de cuestións locais e comarcais, converténdoa nun espazo de referencia para a mocidade 
galega das propostas do nacionalismo. 

Durante este período teremos o reto de destacar a información comarcal e local. Cómpre que 
as localidades e comarcas envíen á nacional máis información de todo o traballo realizado, 
análises de problemáticas e organización de actividades para a súa publicación. Estas deben 
comunicarse co tempo acaído para que se poidan publicar todas sen que se solapen as 
publicacións das mesmas.

Por último, reforzaremos na web o apartado de opinión, tanto con cuestións nacionais como 
comarcais.

Mocidade Gz

O noso boletín para simpatizantes é o Mocidade Gz. Esta é unha ferramenta que nos permite 
contactar de xeito masivo e instantáneo cos centos de persoas que simpatizan con Galiza 
Nova. É preciso que neste período se aumente a periodicidade do envío do Mocidade Gz, 
garantindo que todas as persoas que nalgún momento contactaron connosco poidan seguir 
recibindo información sobre as nosas análises e posicionamentos.

Os nosos voceiros

Os nosos voceiros son unha forma máis de achegarmos o noso discurso entre a mocidade 
galega, sendo outra ferramenta para a formación e a difusión de contido tanto entre a nosa 
propia militancia coma entre toda a sociedade. 

O Mocidade é o noso voceiro nacional, con contidos que fusionan aspectos formativos, 
posicións políticas, cuestións de actualidade e deseños atractivos para a mocidade. Durante 
este período é prioritario mellorarmos a súa difusión e antelación, volvendo empregalo para 
difundirmos o Festigal e o Día da Patria, e logrando a súa publicación antes da finalización 
das aulas, pois este é o momento onde temos máis posibilidades de chegar á mocidade.

Para alén do Mocidade, existen outros voceiros nacionais consolidados como son o Activas, 
voceiro da Asemblea de Mulleres; o Lume, voceiro de ensino e o Boletín Internacional. 
No seguinte período cómpre sistematizarmos a publicación destes voceiros, así como a 
edición doutros contidos de actualidade, de xeito que os posicionamentos políticos da nosa 
organización estean claros e dispoñíbeis para toda a sociedade. 

Debemos pular por garantir a periodicidade dos nosos voceiros, téndoos sempre dispoñibles 
de xeito en liña e valorando a súa impresión cando for necesario. Así, para alén dos voceiros 
xa existentes, durante este período traballaremos por editar o voceiro LGBT, un voceiro 
de emprego e vivenda e aqueles que a Dirección Nacional estimar acaídos. Con todo isto, 
na edición dos citados voceiros farase un uso racional dos recursos valorando o custo 
económico e ambiental e tendo en conta que a súa edición dixital é sempre posíbel.

Os medios de comunicación

O actual panorama mediático dificulta o achegamento á mocidade das propostas e mensaxes 
políticas do nacionalismo. Acrecentouse a política de control mediático por parte do Goberno 
da Xunta da Galiza e son cada vez máis as barreiras para trasladar as nosas mensaxes 
e posicionamentos tanto nos medios públicos como na maioría dos privados. Aínda con 
isto, notamos un maior impacto noutros medios que, malia non ser os máis utilizados pola 
mocidade galega, si recollen con regularidade as novas e posicionamentos que enviamos.
Neste eido cómpre coordinar entre a nacional e as comarcas os impactos nos medios de 
comunicación, mediante roldas de prensa, accións mediáticas ou notas de prensa. Debemos 
tamén contar sempre cun listado actualizado dos medios comarcais e nacionais para o envío 
das notas e convocatorias de prensa.

Internacionalismo e interorganización 

Relacións internacionais

No plano das relacións internacionais é evidente que a progresiva desaparición da covid-19 
favoreceu unha maior e mellor representación da nosa organización nos diferentes convites 
do resto de organizacións do mundo.

Tendo isto en conta, puidemos ver como no último período houbo un crecente interese por 
parte de numerosas organizacións internacionais cara á situación das nacións sen estado 

do Estado español, e nomeadamente cara ao caso da Galiza e o nacionalismo galego. Deste 
xeito, a presenza de Galiza Nova foi solicitada por un maior número de organizacións, o que 
provocou que en moitas ocasións non fose posíbel acudir cun ou cunha representante debido 
á coincidencia de varios eventos nas mesmas datas.

Esta situación debe levarnos a reflexionar sobre o noso traballo político na área das relacións 
internacionais. Por esta razón, no vindeiro período debemos continuar o traballo do anterior, 
prestando unha coidadosa atención ao mantemento das mesmas, así como ás comunicacións 
e material que elaboramos para dar a coñecer a nosa actividade.

Por conseguinte, é importante contar cun amplo grupo de persoas que estean dispostas e 
preparadas para poder representar a nosa organización internacionalmente, para así non 
termos que desculpar a nosa asistencia en ningunhas das ocasións e que Galiza Nova poida 
estar presente en todos os espazos posíbeis.

Finalmente, debemos reiterar que os nosos contactos con organizacións internacio-
nais continuarán a basearse en relacións en pé de igualdade e beneficio mutuo, tanto con 
organizacións nacionalistas e independentistas dentro do Estado español coma de Europa, 
coma movementos de liberación nacional, organizacións lusófonas e aquelas que teñan 
principios antiimperialistas de forma máis xeral, compartindo connosco os principios de 
liberación nacional e xustiza social.

Movementos sociais

A autoorganización do pobo galego foi para o nacionalismo a pedra angular da súa acción, 
ao ser consciente de que ningunha solución chegará de fóra. Galiza Nova debe cumprir esta 
función estratéxica do nacionalismo, ampliando a consciencia nacional e defendendo os 
intereses da mocidade e do conxunto do pobo galego e das clases populares.

Partindo do principio de autoorganización, debemos pular pola participación da nosa 
militancia noutros espazos alleos a Galiza Nova. A nosa militancia debe facer parte activa 
daqueles movementos sociais que lle resulten de interese, tanto nas nosas organizacións 
de referencia nos diferentes ámbitos (Erguer. Estudantes da Galiza, Avante LGBT+, ADEGA, 
CIG, MMM Galiza…) como en calquera tipo de club deportivo, asociación cultural ou veciñal 
ou en calquera movemento social que poida existir ou poida ser de interese impulsar nas 
diferentes comarcas e localidades. A militancia de Galiza Nova debe ser referencial naqueles 
movementos sociais de que participe, garantindo que sempre haxa unha visión en chave 
nacional naqueles espazos onde participemos.

Debemos ser unha organización implicada co asociacionismo e os espazos de construción 
popular como centros sociais, mantendo relacións de horizontalidade con outros espazos 
sociais e políticos, entendendo estes como parte do tecido transformador de carácter 
nacional ao que aspiramos e non empregándoos como instrumentos temporais.
Como organización, estamos comprometidas coa unidade de acción con aquelas 
organizacións coas que compartimos espazo situadas no ámbito do nacionalismo e do inde-
pendentismo galego. Deste compromiso coa unidade de acción debe darse conta na práctica 
política, actuando de forma consecuente e de xeito construtivo e honesto e á altura dunha 
ferramenta como Galiza Nova, que aspira a ser o referente de masas para o conxunto da 
mocidade galega.

Por todo o exposto, acreditamos na coordinación e axeitada interlocución con colectivos 
sociais e espazos de contrapoder en chave nacional-popular, como foi a proposta do Anel 
Nacionalista.

Finanzas

Para Galiza Nova, a autoorganización e o autofinanciamento son dúas caras dunha mesma 
moeda. Para realizar o noso traballo non podemos depender de terceiros, por iso debemos 
dotármonos de todas as ferramentas para que a maior parte dos nosos ingresos sexan 
propios: cotas da militancia, achegas de cargos institucionais, doazóns puntuais, edición de 
material, venda de rifas... 

Tórnase fundamental reforzarmos as nosas vías de financiamento para acadar maiores 
recursos económicos que nos permitan manter unha acción política constante sen 
comprometer en ningún momento o patrimonio da organización. Neste camiño, o compromiso 
militante é esencial. Toda militante, dentro das súas capacidades, ha de ser parte activa e 
consciente, cumprindo ca obriga do pagamento trimestral da cota e colocando postos de 
venda en feiras ou festivais da súa localidade ou axudando na venda de rifas.
Unhas finanzas vizosas permiten desenvolver o noso traballo político sen que a cuestión 
económica sexa un factor limitador, mais mantendo ao mesmo tempo unha política de 
contención do gasto. Neste sentido, debemos ter presente a importancia de sistematizar 
e mellorar todo o que atinxe á xestión dos nosos recursos económicos e, por outra banda, 
buscar novas fórmulas de financiamento.

ESTATUTOS

CAPÍTULO I: DE GALIZA NOVA

Artigo 1.-
Galiza Nova, organización da mocidade do BNG, é unha organización xuvenil que asume como 
as súas funcións básicas o deseño e posta en práctica dunha política xuvenil nacionalista, 
de cara a vertebrar un movemento xuvenil galego comprometido coa liberación nacional e a 
transformación da nosa sociedade.

Artigo 2.-
Galiza Nova asume como propio o programa da fronte patriótica Bloque Nacionalista Galego, 
constituíndose na teoría e na práctica política na organización xuvenil ou mocidades do BNG, 
elaborando e desenvolvendo neste marco o seu programa de actuacións específicas.

Artigo 3.-
Galiza Nova vincúlase ao BNG ao abeiro do disposto no Protocolo de relación e integración 
da mocidade na estrutura frontista do BNG. Galiza Nova é, pois, unha organización integrada 
no BNG, dotada de órganos de dirección e finanzas e personalidade xurídica propios e 
diferenciados.

Artigo 4.- 
Galiza Nova recoñece a pluralidade ideolóxica existente dentro do BNG e neste sentido 
adoptará os mecanismos oportunos que tendan a un recoñecemento explícito desta. 
En particular, recoñécese o dereito á constitución de tendencias organizadas no seo da 
organización e a posibilidade de establecer as medidas necesarias para o seu recoñecemento 
e desenvolvemento dentro do marco organizativo e dirección propio de Galiza Nova.

CAPÍTULO II: DA MILITANCIA

Artigo 5.- 
Poderá ser militante de Galiza Nova calquera persoa menor de 30 anos que así o desexe e 
que acate os principios propios da organización e estes Estatutos. A petición de entrada 
farase sempre de xeito individual, sendo a Dirección Comarcal o órgano que procederá a dar 
entrada no ámbito da súa comarca. Para os casos de afiliación colectiva será necesario o 
ditame favorábel da Dirección Nacional, reunida en sesión extraordinaria.

A admisión formal das solicitudes de alta en Galiza Nova farase pola Asemblea Comarcal 
correspondente constando en acta. A proposta de afiliación dunha nova persoa debe ser 
avalada, cando menos, por dúas militantes de Galiza Nova. En caso de a persoa interesada 
non coñecer ningún membro de Galiza Nova que a puidera avalar, a Dirección ou Asemblea 
Comarcal concertará unha entrevista con ela para obter información necesaria da mesma e 
exporlle o ideario político e normas de funcionamento da organización. A Asemblea Comarcal 
poderá proceder así en cada caso que considere preciso. En calquera caso as peticións de 
alta en Galiza Nova serán tratadas e resoltas na primeira reunión ordinaria da Asemblea 
Comarcal.

Causarán baixa en Galiza Nova, para alén de polas razóns disciplinarias contempladas 
nestes Estatutos, todas as persoas afiliadas a Galiza Nova que, sen causa xustificada, non 



XVII ASEMBLEA NACIONAL

36

satisfagan a cota estipulada. Cando unha persoa afiliada a Galiza Nova estiver 6 meses sen 
aboar a cotización recibirá por escrito unha comunicación certificada dándolle o prazo dun 
mes para pórse ao día, cumprido o cal sen o facer causará baixa. Se unha persoa afiliada, por 
razóns económicas, non puider satisfacer a cota estipulada, debe comunicar esta situación á 
Asemblea Comarcal, quen, á vista dos datos, pode reducirlle a cota ou eximila temporalmente 
do deber de cotizar.

Toda persoa afiliada a Galiza Nova debe estar adscrita a unha única asemblea local e comarcal 
en que exercerá o seu dereito a voto, sen prexuízo de poderen asistir eventualmente e sen 
dereito a voto ás reunións doutra asemblea comarcal ou local aquelas persoas con mobilidade 
de residencia ao longo do ano por razóns diversas. Galiza Nova é unha organización unitaria, 
xa que logo, se unha asemblea comarcal denega unha petición de alta ou decide dar de baixa 
a unha persoa afiliada, esta non pode ingresar deseguido noutra asemblea comarcal. En caso 
de conflito competencial entre comarcas, será a Dirección Nacional quen decida, cabendo 
tamén recurso perante a Comisión de Garantías e en última instancia perante a Asemblea 
Nacional.

Galiza Nova entregará copia das fichas da súa militancia aos consellos comarcais do BNG 
respectivos e comunicará por escrito, no momento de producírense, os movementos de altas, 
baixas e traslados da súa afiliación; movementos dos que, á súa vez, os consellos comarcais 
deberán dar conta aos organismos nacionais do BNG. Os consellos comarcais do BNG están 
capacitados para non admitir unha alta de Galiza Nova no caso de haber evidencias de que 
a persoa interesada ten posicións contraditorias coas definidas no Programa e Estatutos 
do BNG. Ademais disto, cada asemblea comarcal debe ter un libro de altas e baixas no local 
comarcal, con copias das fichas completas da militancia.

Artigo 6.-
Son dereitos da militancia:
a) Contribuír a definir a orientación política de Galiza Nova, participando en todos os debates 
que se dean no seo da organización.
b) Elixir e ser elixida para os órganos de dirección da organización.
c) Criticar dentro dos órganos dos que faga parte calquera membro ou órgano de Galiza 
Nova.
d) Recibir axuda en caso de problemas derivados da súa pertenza a Galiza Nova.
e) Recibir formación, información e propaganda da organización.
f) Ser escoitada polo órgano pertinente en proceso disciplinar aberto contra a súa persoa.
g) Empregar os medios materiais dos que dispón a organización.
h) Participar plenamente en todas as estruturas e organismos do BNG.
i) Participar nas actividades desenvolvidas por Galiza Nova ou polo BNG.
l) Discrepar publicamente dos acordos tomados por Galiza Nova, sempre que isto non 
signifique boicotear a súa execución ou atentar contra a unidade da organización.
m) Promover a constitución de tendencias no seo de Galiza Nova.
n) Calquera outro acto derivado da súa militancia no BNG.

Artigo 7.-
Son deberes da militancia:
a) Empregar o idioma galego e defender a nosa cultura.
b) Respectar as canles orgánicas.
c) Espallar a propaganda da organización.
d) Cumprir co traballo que se lle encomende.

e) Cotizar coa cota que se marque.
f) Posibilitar a execución dos acordos tomados en Galiza Nova.
g) Cumprir e acatar os estatutos de Galiza Nova.
h) Participar nos movementos de masas apoiados pola nosa organización.

Artigo 8.-
Calquera persoa afiliada causará baixa por calquera dos seguintes motivos:
a) Petición propia, presentada por escrito perante a correspondente Asemblea Comarcal.
b) Deixar de cotizar durante seis meses.
c) Perda das condicións requiridas nos presentes Estatutos.
d) Por expulsión validamente acordada nos órganos competentes.

CAPÍTULO III: DOS ÓRGANOS DE GALIZA NOVA

Artigo 9.- 
Galiza Nova contará cos seguintes órganos:
a) Asemblea Nacional.
b) Dirección Nacional.
c) Comisión Permanente da Dirección Nacional.
d) Asemblea Comarcal.
e) Asemblea Local.

Artigo 10.-
A Asemblea Nacional é o máximo órgano de decisión de Galiza Nova; nela ten dereito a 
participar toda a militancia dada de alta no prazo e forma decididos pola Dirección Nacional. 
A Asemblea Nacional celebrarase de xeito ordinario cada dous anos, debendo ser convocada 
pola Dirección Nacional con, cando menos, tres meses de antelación.

Artigo 11.-
A Asemblea Nacional Extraordinaria convocarse por acordos da Dirección Nacional a 
iniciativa propia ou a petición dun terzo da militancia, sendo convocada con, cando menos, 
un mes de antelación. Esta Asemblea Nacional só se poderá pronunciar sobre os temas 
obxectos na mesma.

Artigo 12.-
Son funcións da Asemblea Nacional:
a) Definir a orientación política da organización.
b) Analizar, debater e, no seu caso, aprobar o informe presentado pola Dirección Nacional 
saínte.
c) Aprobar e revisar os Estatutos da organización.
d) Elixir a composición da Dirección Nacional que lle corresponda e, de entre ela, a Secretaría 
Xeral.

Artigo 13.-
A Dirección Nacional é o órgano que dirixe a actividade de Galiza Nova no tempo que 
transcorre entre dúas asembleas nacionais, e está encargada de executar os acordos 
adoptados pola Asemblea Nacional.

Artigo 14.-
A Dirección Nacional está formada por unha representación da Asemblea Nacional igual ao 
número de agrupacións comarcais definidas pola Asemblea Nacional e por un representante 
elixido por cada asemblea comarcal.

Cando unha representante cause baixa da Dirección Nacional será substituída pola seguinte 
persoa da lista correspondente.

Artigo 15.-
Cada integrante da Dirección Nacional terá unha función específica da que renderá contas 
diante do mesmo órgano.

Artigo 16.- 
A Dirección Nacional reunirase ordinariamente cada tres meses e de maneira extraordinaria 
a petición dun terzo dos membros da Permanente. A Dirección Nacional será convocada pola 
Secretaría Xeral, nominalmente e por escrito e cunha semana de antelación.

Artigo 17.-
No suposto de que a persoa que ostente a responsabilidade comarcal non poida acudir á 
reunión da Dirección Nacional, poderá designar unha persoa substituta que acuda en repre-
sentación da comarca con voz mais sen dereito a voto.

Artigo 18.-
Son funcións da Dirección Nacional:
a) Dirixir o traballo político e de organización de Galiza Nova de acordo coa orientación 
definida na Asemblea Nacional.
b) Convocar as asembleas nacionais ordinarias e extraordinarias, así como elaborar os 
documentos a debater nelas.
c) Elaborar as propostas de actuación e recoller a analizar as demandas da base da 
organización.
d) Decidir sobre propostas colectivas de afiliación, adhesión ou integración.
e) Elixir a Permanente, podendo mudar, no seu caso, calquera das súas integrantes, excepto 
as responsabilidades nacionais de Mulleres e LGBT.
f) Controlar o funcionamento e fiscalizar o traballo da Permanente.
g) Definir as relacións con outras organizacións a nivel nacional e internacional.
h) Planificar os recursos financeiros e aprobar o Orzamento Anual da Organización.
i) Establecer a contía de cota de afiliación.
l) Nomear comisións ou grupos de traballo coa composición e atribucións que considere 
pertinentes.
m) Elaborar e aprobar o seu regulamento e funcionamento interno.
n) Elixir a coordinadora do Servizo Nacional de Publicacións.
o) Interpretar os presentes Estatutos e resolver en caso de dúbidas en materia estatutaria.
p) A creación, supresión, fusión e participación de agrupacións comarcais.
q) Transmitir ao BNG propostas de actuación social e institucional.
r) Render contas diante da Asemblea Nacional da súa xestión.
s) Xerar contidos formativos e fixar actividades nacionais de formación.

Artigo 19.-
A Comisión Permanente estará formada por 11 persoas, 9 delas serán escollidas de forma 
directa pola Asemblea Nacional e corresponderán coas 9 primeiras da candidatura á 
Dirección Nacional.

No caso de haber varias listas para a Dirección Nacional, a cada unha delas corresponderalle 
un número de postos dos 9 a cubrir na Comisión Permanente directamente proporcional ao 
número de votos obtidos, e serán ocupados seguindo a orde de lista. Se a lista máis votada 
supera o 50% dos votos a persoa que a encabece ocupará a Secretaría Xeral. No caso 
contrario, haberá unha segunda volta para escoller a Secretaría Xeral entre as persoas que 
encabecen as dúas listas máis votadas.

Cando unha representante cause baixa da Comisión Permanente, o seu posto cubrirase 
con outra persoa designada pola lista pola que foi electa, pero sempre formando parte da 
candidatura presentada na Asemblea Nacional.

As responsabilidades nacionais de Mulleres e LGBT incorporaranse á Comisión Permanente 
e á Dirección Nacional con voz e voto.

A Comisión Permanente contará, a maiores da Secretaría Xeral, cando menos coas seguintes 
responsabilidades: responsábel de Organización, responsábel de Finanzas, responsábel 
nacional de Mulleres, responsábel nacional LGBT, responsábel Institucional, responsábel 
de Formación, responsábel de Relacións Internacionais, responsábel de Publicacións e 
responsábel de Comunicación e de Proxección Pública.

Artigo 20.-
Son funcións da Permanente:
a) Dar resposta a calquera problema ou feito de importancia que se presente entre reuniós 
da Dirección Nacional.
b) Executar as decisións acordadas pola Dirección Nacional.
c) Facer un seguimento constante das actividades da organización, traballando a todos os 
niveis polo seu asentamento organizativo.
d) Convocar as xuntanzas da Dirección Nacional e da Comisión Nacional de Organización, 
presentándolle as propostas que considere oportunas.
e) Coordinar o funcionamento de todos os órganos de Galiza Nova, a fin de garantir a 
operatividade do conxunto da organización.
f) Propor a  actividade formativa.
g) Aprobar os contidos do voceiro Mocidade.
h) Promocionar a proxección pública nos medios de comunicación e atender todo o 
relacionado coa propaganda.
i) Atender as relacións coas institucións.
l) Xestionar as finanzas nacionais, planificar o patrimonio e facer seguimento das transfe-
rencias.
m) Operar con entidades bancarias, solicitar créditos, abrir e cancelar contas; alén das 
potestades nese sentido dos órganos comarcais e locais.
n) Exercer o control nacional mensual de finanzas.
o) Elaborar o parte nacional mensual de finanzas.
p) Exercer solidariamente a representación xurídica, legal e económica de Galiza Nova, 
delegando na Secretaría Xeral a representación global.

q) Todas aquelas que lle delegue a Dirección Nacional, excepto aquelas recollidas nos puntos 
b), d), e), g), h) i) e o) do artigo 17.

Artigo 21.-
A Permanente reunirase ordinariamente cada 15 días e extraordinariamente cando as cir-
cunstancias o requiran. Convocaraa a Secretaría Xeral, podendo partir a iniciativa de calquera 
das persoas integrantes.

Artigo 22.-
Existirá un departamento dependente da Permanente denominado Servizo Nacional de 
Publicacións. A Dirección Nacional elixirá de entre as integrantes á persoa coordinadora 
deste servizo.

Artigo 23.-
Son funcións do Servizo Nacional de Publicacións as derivadas do traballo propagandísti-
co, dos aspectos técnicos do voceiro Mocidade, da impresión das circulares internas e de 
todos aqueles traballos deste tipo que lle encomende a Permanente. Así mesmo, deberá 
publicar baixo a dirección da propia Permanente, os documentos resultantes das asembleas 
nacionais no prazo máis breve posíbel. Do mesmo xeito, este servizo asesorará e promoverá 
a edición de voceiros e revistas de carácter local e comarcal.

Artigo 24.-
1.- Son funcións da Secretaría Xeral:
a) Representar publicamente a organización.
b) Representar Galiza Nova nos órganos de dirección do BNG.
c) Convocar as reunións dos órganos de dirección.
d) Levar un seguimento da actividade política.
e) Coordinar o traballo da Permanente.

2.- Son funcións da Responsabilidade de Organización:
a) Levar o seguimento da situación organizativa.
b) Promover a expansión organizativa e o espallamento en xeral do proxecto de Galiza Nova.

3.- Son funcións da Responsabilidade de Finanzas:
a) Levar o seguimento continuo da situación financeira.
b) Ocuparse das finanzas de Galiza Nova seguindo as directrices do capítulo V destes 
Estatutos.

4.- Son funcións da Responsabilidade de Comunicación e Proxección Pública:
a) Coordinar os aspectos que se refiran á proxección pública da organización xunto á persoa 
encargada do SNP.
b) Establecer un diálogo e unha cooperación coa Responsabilidade de Comunicación do BNG 
para accións e cuestións concretas.
c) Coordinar o Grupo de Comunicación de Galiza Nova, do que pode participar a militancia 
que así o solicite.

Artigo 25.-
Galiza Nova estrutura o seu labor sectorial nas seguintes áreas de traballo:
a) Universidade e formación profesional.
b) Ensino medio.

c) Cultura.
d) Feminismo.
e) LGBT.
f) Ecoloxismo.
g) Antimilitarismo e pacifismo.
h) Emprego.
i) Asociacionismo.
j) Patrimonio.
k) Antifascismo.

Artigo 26.-
Galiza Nova estrutúrase en localidades e comarcas, e os seus organismos de base son as 
asembleas locais e comarcais, que se reunirán á convocatoria da responsábel local ou 
comarcal.

Artigo 27.-
As asembleas comarcais tentarán reunirse cunha periodicidade ordinaria de dous meses ou 
de forma extraordinaria cando así o vexa oportuno a Dirección Comarcal ou a petición de 
cando menos 2/3 da militancia. As asembleas locais poderán reunirse no espazo de tempo 
que se estime necesario sen solapar cuestións xa tratadas ou que correspondan ao ámbito 
comarcal. Terán como funcións debater e analizar a situación da localidade, da comarca 
ou a nivel nacional, así como elaborar ou propoñer liñas de traballo a desenvolver pola 
organización en calquera dos eidos nos que se poida implicar. A Asemblea Local e a Comarcal 
compóñense por todas a persoas militantes da zona á que se circunscribe.

Artigo 28.-
Cada localidade contará cos grupos de traballo que estime oportuno constituír, tendo en 
conta as características, circunstancias e prioridades que presente. A militancia de Galiza 
Nova integrarase en cada localidade no sector onde se desenvolverá o seu traballo político, 
sen prexuízo da súa colaboración con outros sectores.

Artigo 29.-
A Dirección Comarcal estará composta polas responsabilidades locais das distintas 
asembleas locais que conforman a comarca, a Responsabilidade Comarcal, a Vicerrespon-
sabilidade Comarcal, a Responsabilidade de Finanzas, as militantes da comarca membros 
da Dirección Nacional e por calquera outra persoa militante que así o estime oportuno a 
Asemblea Comarcal.

Artigo 30.-
Onde se considere preciso, poderase formar a Dirección Comarcal, que se reunirá con 
periodicidade mensual. As súas funcións serán as de coordinar o traballo político a nivel 
comarcal e calquera tema que poida xurdir. Prestarán especial atención á expansión 
organizativa no ámbito da súa comarca.

Artigo 31.-
As asembleas locais e comarcais poderanse dotar dun regulamento interno que en ningún 
caso poderá entrar en contradicións cos presentes Estatutos e que será coñecido pola 
Permanente.

CAPÍTULO IV: DA ASEMBLEA DE MULLERES DE GALIZA NOVA

Artigo 32.-
A Asemblea Nacional de Mulleres é o máximo órgano de decisión en temas de feminismo de 
Galiza Nova, inmediatamente por debaixo da súa Asemblea Nacional.

Artigo 33.-
Fan parte da Asemblea de Mulleres as mulleres e persoas non binarias de Galiza Nova que 
así o soliciten.

Artigo 34.-
A Asemblea Nacional Ordinaria de Mulleres reunirase cunha periodicidade semestral, 
convocada pola Mesa Nacional de Mulleres con 15 días de antelación. A Asemblea Nacional 
Extraordinaria celebrarase cando así o solicitar calquera Asemblea Comarcal de Mulleres, a 
Mesa Nacional de Mulleres ou a propia responsábel nacional de Mulleres.

Artigo 35.-
A Asemblea Nacional de Mulleres de Galiza Nova contará cunha Mesa Nacional de Mulleres 
integrada pola responsábel nacional de Mulleres, dúas vogais, as responsábeis comarcais e 
outras responsabilidades que se estimen convenientes. Aliás, a Mesa Nacional de Mulleres 
reunirase trimestralmente.

Artigo 36.- 
A responsábel nacional de Mulleres é de facto membro da Dirección Nacional de Galiza Nova, 
en caso de non poder asistir poderá delegar o seu lugar nas vogais electas, con voz mais sen 
voto, na Dirección Nacional.

Artigo 37.- 
A Mesa Nacional de Mulleres é un organismo de dirección horizontal, no que todas as que 
fan partes son corresponsábeis do traballo a desenvolver desde a mesma. A Mesa Nacional 
poderá crear grupos de traballo temporais dos que poderán facer parte calquera membro da 
Asemblea Nacional de Mulleres se así o considerar.

Artigo 38.-
A Asemblea de Mulleres estruturarase en localidades e comarcas, sendo os seus organismos 
as asembleas locais e comarcais.

Artigo 39.-
Fan parte da Asemblea Local e Comarcal de Mulleres as mozas e persoas non binarias 
militantes que voluntariamente o decidan.

Artigo 40.- 
As asembleas comarcais de mulleres reuniranse cunha periodicidade trimestral. As 
asembleas locais reuniranse, como mínimo, unha vez ao mes.

Artigo 41.-
Cada asemblea comarcal e local poderá contar coas mesas comarcais e locais que estime 
oportuno constituír. Ademais, tamén poderán constituírse asembleas comarcais conxuntas, 
integrando mozas e persoas non binarias de varias comarcas próximas, para facilitar o 
traballo feminista na organización.

CAPÍTULO V: DA ASEMBLEA LGBT DE GALIZA NOVA

Artigo 42.-
A Asemblea Nacional LGBT é o máximo órgano de toma de decisións neste eido en Galiza 
Nova, inmediatamente por debaixo da súa Asemblea Nacional.

Artigo 43.-
Fan parte da Asemblea LGBT as militantes LGBT de Galiza Nova que así o desexen.

Artigo 44.- 
A Asemblea Nacional LGBT Ordinaria reunirase semestralmente, contando cunha xuntanza 
previa da Mesa Nacional cun mes de antelación. A Asemblea Nacional LGBT Extraordinaria 
terá lugar cando se solicite por calquera asemblea comarcal e/ou a Mesa Nacional.

Artigo 45.-
A persoa responsábel nacional LGBT é membro nato da Dirección Nacional de Galiza Nova, 
en caso de non poder asistir poderá delegar o seu lugar nas responsabilidades da mesa LGBT 
electas, con voz mais sen voto, na Dirección Nacional.

Artigo 46.- 
A Asemblea LGBT contará cunha Mesa Nacional formada por 5 militantes, unha das cales 
deberá ocupar a Responsabilidade Nacional. Poderán crearse outras responsabilidades se 
se estimase oportuno.

Artigo 47.-
A Mesa Nacional LGBT reunirase trimestralmente.

Artigo 48.-
A Asemblea LGBT estrutúrase en localidades e comarcas, sendo os seus organismos as 
asembleas locais e comarcais.

Artigo 49.-
Fan parte das asembleas locais e comarcais LGBT as militantes LGBT que voluntariamente 
o decidan.

Artigo 50.-
As asembleas comarcais LGBT reuniranse cunha periodicidade trimestral. As asembleas 
locais reuniranse mensualmente.

Artigo 51.-
Cada asemblea comarcal e local poderá contar coas mesas comarcais e locais que estime 
oportuno constituír.

CAPÍTULO VI: DAS FINANZAS

Artigo 52.-
Galiza Nova ten un patrimonio propio que administrará segundo as disposicións deste 
capítulo. O financiamento da organización provirá de:
a) As cotas da militancia.
b) Os incrementos patrimoniais a título gratuíto e subvencións, do tipo que sexan.

c) A venda de publicacións ou calquera outro ben a nivel nacional.
d) O endebedamento a través de créditos.
e) Calquera outra fonte aprobada pola Dirección Nacional.

Artigo 53.-
As subvencións solicitadas ou concedidas a calquera nivel organizativo serán coñecidas pola 
Permanente, que renderá contas diante da Dirección Nacional.

Artigo 54.-
As asembleas comarcais cubrirán trimestralmente un parte de finanzas comarcal no que 
figurarán ingresos e gastos, transferencias á Caixa Nacional, saldo e demais detalles 
financeiros, segundo o modelo que aprobe a Dirección Nacional. A copia deste mandarase á 
responsábel de Finanzas.

Artigo 55.-
Existirá un parte de finanzas nacional que recollerá os movementos financeiros da Caixa 
Nacional. A Permanente exercerá o control deste parte. Calquera persoa da Dirección 
Nacional e da Comisión de Organización e Finanzas poderá coñecer o estado financeiro de 
Galiza Nova En calquera caso, a Permanente fará coñecer á Dirección Nacional o estado 
global das contas da organización.

Artigo 56.-
Existirá un libro nacional de finanzas baixo a Responsabilidade de Finanzas, onde figurarán 
datadas todas as transaccións realizadas a nivel nacional, co correspondente anexo de 
facturas e xustificantes.

Artigo 57.-
Perante a Dirección Nacional darase conta da situación xeral das finanzas e do cumprimento 
dos obxectivos neste campo. A Dirección Nacional aprobará un orzamento anual para a 
organización durante o período do exercicio económico de referencia.

Artigo 58.-
Establécese o seguinte sistema distributivo do total das cotizacións recadadas nun 
trimestre:
• O 50% dos ingresos por cotizacións por cada asemblea local ou comarcal pasará a engrosar 
a Caixa Nacional.
• O 50% dos ingresos por cotizacións por cada asemblea local ou comarcal pasará a engrosar 
a Caixa Local ou Comarcal, segundo o caso e na porcentaxe que marquen os organismos 
locais e comarcais.

Artigo 59.-
Cada asemblea local ou comarcal poderá contar coa súa propia caixa.

Artigo 60-.
A contía a recadar a través de cotas está en función do número de militantes de cada 
localidade ou comarca e do conxunto da nación. Polo tanto, actualizarase o listado de 
militantes de cada comarca en cada reunión da Asemblea Local ou Comarcal, obtendo así a 
cifra exacta que cada comarca deberá aportar á Caixa Nacional en cada trimestre.

Artigo 61.-
A Permanente terá acceso a un inventario de bens e patrimonio propiedade de Galiza Nova a 
nivel nacional, que irá actualizando.

Artigo 62.-
Aínda que a contía das cotas ordinarias coincidirá co disposto en cada momento pola 
Dirección Nacional, existirá de xeito voluntario unha cotización extraordinaria das militantes.

CAPÍTULO VII: DAS RELACIÓNS CO BNG

Artigo 63.-
Ao abeiro do disposto no Protocolo de relación e integración de organización da mocidade 
na estrutura frontista do BNG Galiza Nova ten dereito a:
a) Estar representada en todos os órganos de dirección do BNG (Executiva e Consellos 
Nacional, Comarcal e Local). A Secretaría Xeral e as responsabilidades comarcais e locais 
serán a máxima responsabilidade da representación de Galiza Nova nos órganos do BNG. 
No seu defecto, que a asemblea pertinente decida. Se unha comarca do BNG abrangue máis 
dunha de Galiza Nova ou viceversa, serán as asembleas comarcais implicadas as que arbitren 
as medidas necesarias para garantir a representación.
b) A consideración da súa militancia como militantes de pleno dereito do BNG, escusándose 
de contribuír ás cotizacións.
c) Estar presente e ser tida en conta nos programas e planificacións organizativas que o BNG 
leve a cabo.
d) Actuar como organización autónoma do BNG para a elaboración teórica e a intervención 
práctica na especificidade da política xuvenil, sendo responsábel do desenvolvemento do 
proxecto político para o colectivo xuvenil.

Artigo 64.- 
Galiza Nova procurará acordar todo tipo de acordos co BNG a nivel nacional, comarcal e local, 
tendentes ao usufruto mutuo da infraestrutura que se posúa e ao financiamento do traballo 
político de Galiza Nova.

Artigo 65.- 
Galiza Nova promoverá a implicación e integración da súa militancia en todas as estruturas 
do BNG.

CAPÍTULO VIII: DAS NORMAS DE FUNCIONAMENTO

Artigo 66.-
Os acordos de calquera órgano local, comarcal ou nacional adoptaranse por maioría 
simple, salvo nos casos doutro xeito regulados nestes Estatutos ou no Regulamento de 
Funcionamento Interno do órgano en cuestión.

Artigo 67.-
As xuntas de calquera órgano consideraranse validamente constituídas en primeira 
convocatoria cando asistan a metade máis un das persoas integrantes, sempre que á reunión 
fosen convocadas todas as compoñentes do órgano, comunicándolles hora, data, lugar e 
orde do día con, cando menos, corenta e oito horas de antelación. En segunda convocatoria 
nun cuarto de hora, sexa cal for o número de asistentes, e sempre que o acorden por maioría 

simple. Non se considerará válida a ningún efecto calquera reunión, nin acordos tomados 
nela, que non se faga segundo o disposto nos presentes Estatutos.

Artigo 68.-
De cada reunión dos distintos órganos, levantarase acta, na que constarán as persoas 
asistentes, os acordos adoptados e as anotacións realizadas, debendo reflectir as 
intervencións que sexan solicitadas. As actas da Permanente, Dirección Nacional e Comisión 
Nacional de Organización serán coñecidas polos órganos de base.

Artigo 69.-
As eleccións para calquera responsabilidade faranse mediante voto secreto, sempre que 
concorra máis dunha persoa ou o solicite algunha das persoas asistentes.

CAPÍTULO IX: DA COMISIÓN DE GARANTÍAS

Artigo 70.-
A Comisión de Garantías é o órgano encargado durante o período interasemblear de velar 
polo respecto ás normas de funcionamento de Galiza Nova e polos dereitos da afiliación, 
a democracia interna e a resolución de conflitos. A súa función é ditaminar se as sancións 
ou medidas disciplinarias aplicadas se axustan aos principios organizativos e aos presentes 
estatutos.

Artigo 71.-
A CG é un órgano colexiado que se rexe polos principios de independencia e imparcialida-
de. A CG ten plenas facultades para facer valer as súas resolución por cima dos ditames da 
DN como órgano de recurso, quedando unicamente supeditada á Asemblea Nacional, que 
poderá ser convocada de xeito extraordinario para resolver en última instancia.

Artigo 72.-
A CG está integrada por 5 persoas: unha designada pola Asemblea Nacional de Mulleres, 
outra pola Asemblea Nacional LGBT, e as tres restantes escollidas pola Dirección Nacional 
en base ás propostas elaboradas polas asembleas comarcais e após a Asemblea Nacional. A 
CG deberá constituírse na primeira Dirección Nacional do período interasemblear.

Artigo 73.-
Nas resolucións da Comisión de Garantías será necesario o voto afirmativo dunha maioría 
cualificada de 4 persoas.

Artigo 74.-
No caso de que se lle abra un proceso de investigación a unha das persoas integrante da CG, 
esta quedará automaticamente suspendida das súas función ate que se resolva o proceso. 
No caso de sanción, causará baixa da CG.

Artigo 75.-
As integrantes da Comisión de Garantías non poden facer parte de ningún outro organismo 
da organización nin ostentar ningún cargo de responsabilidade na Asemblea Comarcal.

Artigo 76.-
As función da Comisión de Garantías son:
a) Interpretar os presentes Estatutos e as Teses vixentes.

b) Garantir os dereitos das persoas afiliadas.
c) Resolver os recursos aos expedientes disciplinarios.

CAPÍTULO X: DOS PROCESOS DE INVESTIGACIÓN

Artigo 77.-
A Comisión de Investigación é o órgano encargado de resolver as denuncias presentadas 
na organización. Ante a presentación dunha denuncia á Dirección Nacional, esta conformará 
unha Comisión de Investigación para a resolución do conflito.

Artigo 78.-
A CI está integrada por 3 persoas designadas pola Dirección Nacional que non formen parte 
da mesma e pertencentes a comarcas distintas das persoas implicadas para garantir a im-
parcialidade.

Artigo 79.-
As integrantes da Comisión de Investigación non poden facer parte de ningún outro 
organismo da organización nin ostentar ningún cargo de responsabilidade na Asemblea 
Comarcal. As integrantes da CI non poden ser persoas liberadas da organización.
Caso o proceso estea enmarcado no Protocolo contra as violencias machistas e LGBTfóbicas, 
serán as correspondentes Asembleas Nacionais as encargadas de escolleren a CI.

Artigo 80.-
As funcións da Comisión de Investigación son:
a) Basearse nos presentes Estatutos e as Teses vixentes para realizar a investigación.
b) Garantir os dereitos das persoas afiliadas.
c) Velar pola democracia interna e garantir o correcto funcionamento da organización 
conforme aos presentes Estatutos.
d) Velar pola aplicación do Protocolo contra as violencias machistas e LGBTfóbicas.

Artigo 81.-
Do procedemento de investigación.
a) Calquera militante de Galiza Nova pode solicitar a apertura dun proceso de investigación 
poñéndose en contacto coa Dirección Nacional remitindo unha solicitude de apertura dunha 
investigación relatando a relación de feitos que a motivan. Este trámite realizarase por 
escrito por correo postal ou por correo electrónico.
b) Unha vez recibida a solicitude a CI deberá notificar ás persoas afectadas de xeito escrito 
a apertura do proceso de investigación.
c) A CI poderá ademais solicitar a comparecencia das persoas interesadas. Ante calquera 
asunto que chegue á CI, esta comisión demandará das persoas interesadas informes e/
ou alegacións que deberán ser entregados á comisión no prazo máximo de 15 días desde a 
solicitude.
d) O prazo para a resolución dos procesos de investigación será dun mes desde a apertura e 
será comunicada por escrito ás persoas interesadas.
e) A CI poderá propoñer sanción ao fin do proceso de investigación segundo os presentes 
Estatutos.
f) A CI elaborará un informe após a finalización da investigación para trasladar á Dirección 
Nacional, no cal se recollerá de xeito pormenorizado o procedemento e, de habela, a proposta 
ou propostas de sancións.

Artigo 82.-
Do proceso de elaboración do Protocolo contra as violencias machistas e LGBTfóbicas.
a) O Protocolo contra as violencias machistas e LGBTfóbicas é o documento de Galiza Nova 
que establece o procedemento de actuación perante as situacións de violencia machista 
e LGBTfóbicas no seo da nosa organización respondendo aos nosos principios básicos, 
considerando ambas as dúas loitas como transversais da nosa teoría e praxe militante.
b) O protocolo será revisado e actualizado a petición da ANM ou a ANLGBT.
c) A aprobación final do protocolo terá lugar na Asemblea Nacional Conxunta (ANC), resultado 
da suma da ANM e da ANLGBT, e será ratificado pola Dirección Nacional.
d) Da ANC participarán todas as mozas e persoas LGBT militantes que así o desexen.
e) O regulamento da ANC será elaborado polas responsabilidades nacionais de Mulleres e 
LGBT cando esta se convocar.
f) Unha vez aprobado, o protocolo estará dispoñíbel na páxina web de Galiza Nova no prazo 
máximo dun mes.

CAPÍTULO XI: DO RÉXIME DISCIPLINARIO

Artigo 83.-
Calquera actuación atentatoria contra os principios de Galiza Nova ou do BNG ou calquera 
violación flagrante do seu ordenamento estatutario será motivo de sanción, atendendo á 
súa gravidade.

Artigo 84.-
A Dirección Nacional é o órgano competente para ditaminar as sancións. Tales ditames 
poden ser recorridos perante a CG ou a ANE en última instancia.

Artigo 85.-
Galiza Nova rexerase no réxime de dereitos e obrigas da súa afiliación polos mesmos 
principios xenéricos que rexen no BNG, adaptados ao seu ámbito específico de actuación. En 
caso de conflito competencial entre os órganos do BNG e Galiza Nova, resolverá o Consello 
Nacional do BNG.

Artigo 86.-
As sancións poderán ser leves, graves ou moi graves.

Artigo 87.-
Das sancións.
Son causas de sanción dunha persoa militante:
a) Boicotear a posta en práctica das decisións maioritarias da organización.
b) Actuar contrariamente ao programa e ás resolucións da Asemblea Nacional.
c) Manter actitudes ou prácticas que danen a organización.
As sancións serán ditaminadas pola Dirección Nacional como máximo órgano de dirección 
entre períodos asemblearios. En virtude da gravidade dos actos que se sancionen, as 
medidas que se poderán adoptar son:
a) Advertencia.
b) Retractación.
c) Destitución dos cargos que ocupa.
d) Suspensión da militancia.
e) Expulsión de Galiza Nova.
f) Calquera outra medida que for considerada pertinente.

DISPOSICIÓNS XERAIS

PRIMEIRA.-
A modificación dos presentes Estatutos corresponde en exclusiva á Asemblea Nacional e a 
súa interpretación á Dirección Nacional.

SEGUNDA.-
As organizacións ou colectivos xuvenís de ámbito local, comarcal ou nacional poderán 
establecer fórmulas de asociación con Galiza Nova. O acordo de adhesión debe ser aprobado 
pola Dirección Nacional. Os termos organizativos, económicos ou de calquera tipo estable-
ceranse no propio acordo de adhesión, debendo este ser ratificado pola Asemblea Nacional.

TERCEIRA.-
O proceso de eleccións internas ordinarias na estrutura de Galiza Nova realizarase con poste-
rioridade á celebración da Asemblea Nacional, de cara a adaptala ás posíbeis modificacións 
que a Asemblea Nacional acorde nos Estatutos.

CUARTA.-
Os Estatutos do BNG serán, en todo caso, supletivos aos presentes.

DISPOSICIÓN DERRADEIRA

ÚNICA.-
Fican derrogadas as anteriores normas estatutarias.




